Të jesh qytetar, do të thotë të jesh në thelb kundër çdo koncepti feudal

Fjala përshëndetëse e shkrimtarit Kadare në mbrëmjen e 3 vjetorit të Lëvizjes MJAFT 
          Zonja dhe zotërinj, të dashur miq të Lëvizjes MJAFT! Jam jashtëzakonisht i gëzuar që kam sot rastin të takohem me ju, në këtë sallë të gëzueshme, të madhe, të fuqishme. Vite më parë ju keni qenë një grusht njerëzish, tani jeni njëqind herë më të shumtë, më të kthjellët dhe më të ndjeshëm në Shqipëri. Më kujtohet fare mirë vite më parë, gati 3 vjet më parë, pak kohë pas themelimit tuaj, kur keni ardhur tek unë për mbështetjen time. T’ju them të drejtën, unë e kuptova në çast se ju ishit të fortë sepse kishit me vete të ardhmen. Jemi takuar me stafin tuaj shumë rrallë. Herë pas here kam menduar t’ju jap një këshillë, por për habinë tonë, Lëvizja MJAFT! i bënte vetë ato gjëra për të cilat ne mendonim ta këshillonim. Kjo ishte vërtet një gjë e mrekullueshme, që tregonte se qysh në atë kohë ju krijuat një prezantim të shkëlqyer. Ky kapërcim i Shqipërisë është i nevojshëm dhe ai do të bëhet patjetër. Ky rrezatim, ky impakt i MJAFT me shoqërinë shqiptare e ka natyrisht një sekret. Sekreti i parë është se ju jeni një lëvizje me një thelb të fortë pozitiv, me një logjikë të brendshme ndërtuese. Ju nuk jeni nga ato lëvizjet që pasi bëjnë një protestë në rrugë mezi presin rastin të vijë ora e thyerjes së xhamave apo të veturave. Ju mendoni të kundërtën. Mendoni si të ndreqni punët e këtij vendi që ka kaq shumë nevojë për ju. Sekreti tjetër është se gjatë këtyre 3 vjetëve të vështira keni qenë të paanshëm. Ju keni përballuar provën më të vështirë: nuk keni pranuar kurrsesi që të viheni në shërbim të një force politike, në shërbim të një krahu kundër krahut tjetër. E natyrisht kjo ka shkaktuar pezmin e të dyja krahëve të politikës. Si çdo lëvizje e gjallë dhe dinamike ju keni pasur kundërshtarët tuaj, të cilët ju kanë sulmuar shpesh me mënyra të ulëta, meskine dhe kohët e fundit me mënyra që quhen fashistoide, të palejueshme në botën e qytetëruar. Pse ka ndodhur kjo? Kjo ka ndodhur sepse ju përballë ndotjes morale që për fat të keq ndihet sot në vendin tonë, keni shpallur një program tjetër, pastërtinë morale. ... Kjo ka ndodhur sepse ju i shqetësoni njerëzit që e mbartin këtë ndotje morale. Ju jeni si një pasqyrë që u nxirrni gjumin atyre. E ata do donin që kjo pasqyrë të mos ekzistonte. Ju gjeneroni ide të rëndësishme në kohën që ata që nuk ju duan nuk kanë fuqi ta bëjnë një gjë të tillë dhe mendjet e tyre shterpa nuk mund të gjenerojnë veçse batuta dhe metafora bajate, por një shtet dhe një shoqëri nuk ndërtohet me batuta dhe metafora, por ndërtohet me ide dhe veprime të qarta. Ju jeni thellësisht qytetarë. Të jesh qytetar, do të thotë të jesh në thelb kundër çdo koncepti feudal. Për fat të keq mbeturina të këtyre koncepteve feudale vazhdojnë të jenë të pranishme  në shoqërinë shqiptare sot. Të jesh qytetar do të thotë, jo të lindësh në qytet, por që vizioni yt i brendshëm të lidhet me atë koncept të madh, konceptin e qytetit, fjalë nga e cila vjen qytetërimi. Dhe ju jeni të qytetëruar. Ju i keni mësuar pushtetarët tanë, jeni përpjekur t’i edukoni më trysninë tuaj, t’u mësoni në radhë të parë se pushteti nuk do të thotë sundim. Mirëpo për fat të keq shumë prej tyre nuk u shijon pushteti pa sundim. Ju i keni mësuar ata që ti thonë lamtumirë gjesteve të sunduesve, kapardisjeve, dokrrave, broçkullave, pozave, t’u kujtoni atyre se drejtojnë një vend shumë të varfër, shumë të mjerë, një vend që ka halle të mëdha e nuk i duron dot as kapardisjet, as broçkullat as batutat por dëshiron tjetër gjë. Në botën e sotme ekziston një shprehje e re: terrori ekonomik. E keni dëgjuar si varfëria shfrytëzohet shpesh për të mbajtur nën zap njerëzit, e kanë shfrytëzuar të gjitha qytetërimet. Por sot kjo është e padurueshme, prandaj ju, krahas luftës morale keni bërë luftë për gjera të përditshme, për t’ua lehtësuar jetën shqiptarëve. Nuk mund të quhet një vend i lirë një vend ku pritet drita atëherë kur do administrata e dritave! Dritat mund të priten kur vendi është në luftë! Ky duket një problem banal, por këto probleme u nxijnë jetën njerëzve. Pra një vend e ka lirinë të vërtetë dhe jo virtuale kur nuk i nënshtrohet një dhune të tillë të varfërisë, sepse varfëria është një dhunë. Ju keni marrë veprime të guximshme për ta afruar rininë tuaj me rininë e botës dhe atë rrugën më të vështire, me rininë e Ballkanit, ku urat e miqësisë janë më të vështira. Ju keni bërë atë që diplomacia jonë e ngathët nuk e ka bërë dot. Keni bërë gabime? Natyrisht që po, vetëm të vdekurit nuk gabojnë. Por mos u trembi nga gabimet. Më lejoni t’ju jap një këshillë: nuk duhet të keni frikë nga asgjë, sepse nuk ka në botë kurajo më të madhe se kurajoja e qytetarit të lirë në një vend demokratik. Kjo kurajo është më e fortë nga kurajoja e gjithë banditëve, mafiozëve, vrasësve. Ajo është kurajoja e botës që për fat të mirë, për fat shumë të mirë e të bukur, ju e keni e që unë uroj ta keni gjithmonë. Ju faleminderit!
Ambasadorja e SHBA, znj. Marcie Ries ka bërë një vizitë në Berat

Pas takimeve të shkurtëra në bashkinë e Beratit dhe më pas me prefektin e qarkut z. Roland Bejko, ku është interesuar për investimet e sidomos ato me projekte të USAID-it dhe të Bankës Botërore, Zonja Ries ka vizituar shkollën e mesme të gjuhëve të huaja pranë shkollës “Kristo Isak”, ku ka dorëzuar një sasi librash të letërsisë amerikane dhe të fushave të tjera. Po në atë shkollë ambasadorja ka zhvilluar një bisedë me nxënës të grupit të debatit të përfshirë në lëvizjen “Mjaft”. 


Rreth orës 14 zyrëtarja e lart amerikane ka shkuar në komunën Velabisht ku ka vizituar një qendër shëndetësore dhe është njohur me mbarëvajtjen e projektit të financuar nga Agjensia e Shteteve të Bashkuara të Amerikës për Zhvillim Ndërkombëtar – USAUD, që zbatohet në Berat që në vitin 2002. Në takimin dhe ekspozenë e bërë me këtë rast nga drejtoria e shëndetit parësor Berat dhe zyra rajonale e Projektit Proshëndetit, ishte e pranishme edhe Zv Ministërja e Shëndetësisë, znj. Zamira Sinojmeri. 

Projekti i filluar në vitin 2002 në komunën Velabisht e më pas i shtrirë në Berat tashmë do të përfshijë gjithë vendin e që ka të bëjë me instalimin e sistemit të kompjuterizuar si dhe grumbullimin e përpunimin e të dhënave për informacionin shëndetësor të popullsisë. 


Ambasadorja vizitoi edhe qendrën rajonale të Informacionit Shëndetësor të aarkut Berat, zyrë e cila së bashku me katër zyra të tjera të ngjashme, janë ngritur me fonde të Ministrisë së Shëndetësisë dhe përbëjnë sipas Zv.ministres Sinoimeri “...investime madhore të kësaj ministrie në fushën e informacionit shëndetësor”. 

Berati pa ujë, hakmerret Mali i Shenjtë

Pas pllakës së varrit të burimit të Bogovës, fshihen fytyrat e  pushtetarëve të  djeshëm
Nuk ka  rrjedhur ujë në rubinetat në banesat e qytetarëve të Beratit në fundjavën që shkoi.

Qytetarët u janë drejtuar burimeve dhe dyqaneve për të blerë  ujë. Bogova ka heshtur. Në fakt prej  vitesh  është paralajmëruar se burimi i famshëm po  shkatërrohej nga  nxjerrësit e pllakave, të cilët para fitimeve të tyre as që u  bëhej vonë për shkatërrimin e natyrës, për plagët që i hapën Malit të Shenjtë, për shkatërrimin e të vetmit  burim uji për dhjetëra -mijëra banorë të Beratit.


Burimi i Bogovës është i pakthyeshëm në origjinën e tij, si një nga burimet e kristaltë të ujit të pijshëm. Ndonëse prefekti këto ditë ka urdhëruar ndërprerjen e nxjerrjes së pllakave, për specialistët e fushës, ky është një veprim që duhej të ishte ndërmarrë  para shumë vitesh, që në çastet e para të hapjes së  kavove të gurit pranë burimit të Bogovës. Me ç’duket  natyra po hakmerret për trajtimin mizor  të saj nga nxjerrësit e pllakave, të cilët përdorën pushtetin, morën monopolin e pllakave dhe duke shfrytëzuar varfërinë e banorëve të zonës së Bogovës, i futen ata në punë me mëditje për nxjerrjen e gurit, jashtë çdo  lloj parametri dhe rregulli të shfrytëzimit minerar. Tani banorët e Beratit, komunave Vërtop e Bogovë, banorët e Poliçanit do të marrin frytet e indiferencës  së tyre, frytet e votës së tyre gjatë 8 viteve që shkruan, ku zgjodhën me  vullnetin e tyre individë që vullnetin e tyre e kthyen në pllaka guri, në para, prona për vete duke e hequr burimin e Bogovës, dhuratë nga Perëndia. Nuk ka shpërdorim më të madh  të vullnetit të banorëve!

Lajmëtari
Bashkim Çela i kthehet  fshatit

Me ndarjen e organizatave të Partisë Socialiste veç për  qytetin dhe veç për fshatin, në politikën lokale të Beratit ndodhi një fenomen i rrallë: Bashkim Çela , kryetar i  degës së Partisë  Socialiste, për disa vite, kur e pa se nuk do të zgjidhej kryetar i PS-së për  qytetin e  Beratit, bëri një lëvizje që më tepër se politike qe një lëvizje kaotike. Ai i la pa  frymë socialistët teksa shkoi në bashki dhe kërkoi prishjen e lejes së banimit në qytetin  e Beratit dhe kthimin në fshat, pikërisht në  vendlindjen e tij në komunën e Vërtopit.


Dikush mendoi se ky qe një reagim disi i vonë ndaj thirrjes së njohur të diktatorit Hoxha: “Sikur të isha 20 vjeç, do të shkoja  dhe punoja në fshatin e bukur socialist!


Mirëpo  z. Çela  nuk është 20 vjeç dhe duke qenë një politikan i PS-së lokale është distancuar nga PP-ja  dhe Hoxha. Atëherë çfarë ka ngjarë?


Burime nga PS-ja bëjnë të njohur se z. Bashkim Çela iu kthye fshatit, sepse vetëm  kështu mund të kandidonte për kryetar partie. Një nga kushtet e  vëna nga selia rozë për të kapur kreun e PS-së së fshatit të Beratit është vendbanimi në një nga fshatrat e rrethit. 


Z. Çela pas tjetërsimit nga qytetar në fshatar pritet të zgjidhet kryetar. Nëse jo, ai mund të shkojë edhe refugjat në Greqi  dhe të kapë kreun e PS-së në ndonjë qytet grek.

Lajmëtari
Bashkia e Beratit jep 3% të fondit për shkollat

Në qendrën kulturore të Beratit u zhvillua mbledhja më e rëndësishme e këshillit bashkiak për këtë vit. U miratua buxheti i kësaj bashkie për vitin 2006. Ra në sy  fondi mjaft i vogël i kësaj bashkie për arsimin në bashkinë e Beratit. Nga rreth 31 milionë lekë të reja që është buxheti i  bashkisë Berat (të ardhurat e tij), u dhanë për shkollat e Beratit vetëm 1 milionë lekë, ndërkohë që kërkesa emergjente për investime nga ky  fond është mbi 5 milionë lekë. Ndonëse nga disa këshilltarë iu bë thirrje shumicës socialiste për ndryshimin e fondit në të mirë të shkollës këshilltarët e majtë nuk ndryshuan mendim. Ata votuan për  dhënien vetëm 1 milionë lekë për shkollat  e bashkisë duke lënë pa zgjidhje problemet në mjaft shkolla!

Lajmëtari
PS i kërkon Çelës dorëheqjen nga këshilli i bashkisë

Pas konvertimit të z. Çela nga qytetar i  Beratit në banor komune për shkaqe politike, disa këshilltarë të grupit socialist në këshillin e bashkisë Berat kanë kërkuar  nga Bashkim Çela, ish-kryetar i degës së  Partisë Socialiste për rethin e Beratit, dorëzimin e mandatit të këshilltarit të bashkisë. Statusi i ri i z. Çela, ribanor i Vodicës në komunën e Vërtopit bie ndesh me ligjin për funskionimin e pushtetit vendor ku thuhet se një nga kriteret e qenies anëtar i një këshilli bashkie, komune është qenia banor i  komunës ose bashkisë ku vepron këshilli  përkatës.


Ende nuk ka një ligj konvertimi nga këshilltar i bashkisë në këshilltar i komunës, ndërsa ndodh konvertimi nga banor i bashkisë në banor komune. 


Nuk dihet nëse Partia Socialiste e beratit (qytet) do t’i kërkojë Çelës mandatin e këshilltarit të bashkisë edhe nëse Çela nuk zgjidhet kryetar i Partisë Socialiste të Beratit për fshatin.


Sidoqoftë vetë z. Çela kur dorëzoi lejen e banimit në Berat duhet të dorëzonte edhe mandatin e përfqaqësimit në këshillin e bashkisë.

Lajmëtari
Mungesa e dritave  në dhomat e burgut stimulon krimin

Kufizimi i energjise elektrike ne qarkun e Beratit jo vetem qe ka krijuar çrregullime tek tregtaret e qytetit, por tashme po sjell shqetesime serioze ne burgun e komisariatit te policise ne drejtorine e Beratit. Burime nga burgu i sigurise se larte te drejtorise policise Berat bejne te ditur se mungesa e energjise ne kete ambient te rendesishem  ka sjelle shume shqetesime te medha dhe teper serioze per gardianet e burgut dhe te drejtuesve te kesaj policie. Mungesa e energjise ne oret e nates stimulon me shume krimin ne kete burg te sigurise se larte.  Nje oficer policie ka thene per gazeten se mungesa e energjise elektrike behet shkak per te stimuluar krimin s te burgosurit nga momenti ne moment duke shfrytezuar erresiren mund te realizojne planet e tyre kriminale, pasi ne kete burg ndodhen te denuar per vrasje dhe krime te renda te tjera. Burime teper te sigurta nga policia bejne te ditur se keto dite qe ne burg nuk ka qene prezente energjia, jane pare disa veprime jo te zakonta nga te denuarit. Kjo gjendje teper e rrezikshme ka alarmuar edhe drejtuesit e burgut dhe gardianet qe kryejne sherbime ne keto ambiente. Burime nga policia thane se edhe nje gjenerator qe ka kjo polici nuk mjafton per te ndricuar ambientet perreth, pasi ky gjenerator nuk ka force qe te furnizoje gjithe ambientin e kesaj drejtorie. Sipas drejtueseve te burgut, burgu duhet te kete lidhje me vete, ashtu siç ka qene me pare. Nese nuk do te merren masa urgjente per te bere nje lidhje me vete te burgut, ne kete burg do te kete pasoja te renda. Te burgosurit jane si puna e ujkut, qe mjegull kerkon. Ata erresiren mund ta shfrytezojne per interesat e tyre. Burime teper te sigurta brenda ne komisariat bejne te ditur se shenjat e para jane dhene keto ditet e fundit, ku energjia nuk ka qene prezente. 





Dilaver Xhelili
Dosjet e firmave fantazmë shkojnë në prokurori

Ndjekje penale për dy firmat që kanë marrë me koncension rrugët rurale në qarkun e Beratit. Dyshimi shkon deri aje sa Banka Botërore ka bërë kontrata me firma fantazmë për të lëvruar fondet pa kryer punime në rrugët e dhëna me koncension. 


Është këshilli i qarkut Berat ai që ka dhënë alarmin për mosekzistencën e firmave që kanë marrë fondet për dy rrugët Lapardha –Lumas dhe Berat- Sinjë. Përveç një shkrese nga Ministria përkatëse, asnjë punë nuk është kryer. Asnjëra prej tyre nuk është paraqitur për të kryer punime dhe aq më keq që të dyja nuk figurojnë që të jenë subjekte të regjistruara në organin tatimor në rrethin përkatës sipas deklarimit. Denoncimi në fjalë ka bërë që prefekti i Beratit z. Roland Bejko pas verifikimit të shqetësimit të specialistëve të këshillit të qarkut dhe në ndjekje të një shkrese që ky këshill i ka dërguar Ministrisë së Brëndshme dhe prefektit, ka bërë kallëzimin penal ndaj firmave fantazëm dhe veprimeve të papërgjegjshme për lëvrimin e fondeve nga Banka Botërore nëpërmjet projektit “Mirëmbajtje të rrugëve rurale”.


Që prej shtatorit të vitit 2004 e deri tani kur ka akoma edhe pesë muaj që të përfundojë kontrata e koncensionit për rrugën Lapardha –Lumas 12 kilometra e gjatë, firma “Tony” nuk ka kryer punime në atë segment, ndërsa sipas shkresës nr. 39, dt. 03 janar 2004 të Ministrisë së Pushtetit Vendor dhe Decentralizimit, rruga është përfshirë në projektin e mirëmbajtjes së rrugëve rurale të financuara nga Banka Botërore me një fond 240 milionë lekë. Sipas drejtorit të investimeve në qarkun e Beratit z. Luan Abedini në segmentin në fjalë nuk janë kryer punime mirëmbajtjeje dhe gjendja është tepër e përkeqësuar, ndërsa një firmë e tillë nga interesimi ynë nuk ekziston në organet tatimore. 


Duket se fondi në fjalë është destinuar për firmë fantazmë, ndërsa gjendja e rrugës është përkeqësuar, sepse mirëmbajtja e saj nuk është në inventarin e këshillit të qarkut në fondin e rrugëve rurale për dy vitet sipas kontratës. 

E njëjta praktikë është përsëritur së fundi edhe me një tjetër segmet të rrugës rurale, atë Berat-Sinjë, e cila sipas një shkrese të Ministrisë së Brëndshme me Nr. 373/1 prot, dt. 25 tetor 2005, mirëmbajtja e rrugës me gjatësi 25 kilometër do të jetë me koncension e financuar nga Banka Botërore me një fond 270 milionë lekë. 


Sipas z. Luan Abedini kontrata e koncensionit është bërë me një firmë të quajtur “JV Kriger shpk & Eriku shpk” Fier. Po sipas Abedinit firmat nuk kanë kryer asnjë punim mirëmbajtës, megjithëse rruga është bllokuar disa herë, ndërsa intersimi i këshillit të qarkut pranë organeve tatimore Fier ka rezultuar se firmat kontraktore nuk ekzistojnë të jenë të regjistruara. 


 Skandali tashmë do të verifikohet nga hetimi që do të nisë nga prokuroria, ndërsa ndoshta së shpejti firmat bëhen të gjalla pas këtij publikimi dhe denoncimi. Zyrtarë të keshillit të qarkut Berat dhe në prefekturë kanë akuzuar për bashkëpunim dhe korrupsion edhe segmente që bashkëpunojnë me Bankën Botërore për projekte të tilla, fondet e të cilës nuk kanë shkuar në destinacion.
Përshëndetja e Erion Veliajt në përvjetorin e tretë të Lëvizjes MJAFT!
Miku ynë Kadare, shkëlqesi të komunitetit ndërkombëtar, miq të shoqërisë civile, e mbi të gjithë vëllezërit dhe motrat e mia në MJAFT, me gjithë zemër ju uroj Mirëseardhjen ne Ditëlindjen e 3-të të Lëvizjes sonë! Jemi këtu sot nga e gjithë Shqipëria. Tre vjet pas ditës se pare të fillimit të lëvizjes MJAFT! Atë ditë ishim pak, me një ëndërr të vetme për zgjuar apatinë. Atë ditë, ashtu si dhe sot, besonim te demokracia me pjesëmarrje të të gjithëve, Komunitetet e forta, Solidariteti qytetar dhe te Shqipëria Europiane, një Shqipëri e mirë dhe plot vlera. Besonim se pjesëmarrja qytetare, më shumë se sa një e drejtë, është një përgjegjësi. Atë ditë ishim pak. Sot jemi me mijëra, me po të njëjtën ëndërr e po të njëjtin përkushtim. E vështirë të gjesh sot një cep të Shqipërisë ku fjala “MJAFT!” nuk është dëgjuar fuqishëm. Po aq e vështirë është të gjesh një qytetar të cilin aksioni ynë nuk e ka prekur. Kemi qenë një lajm i mirë për Shqipërinë e madje edhe përtej. Gjatë këtyre tre vjetëve, kemi ndërmarrë shumë sfida, kemi thyer mite e tabu, kemi kaluar së bashku shumë vështirësi, net pa gjumë, e lodhje konstante, por ia ka vlejtur çdo minutë e çdo sekondë.Ndaj dhe menduam të mblidhemi sot së bashku si një moment, për të festuar arritjet e për të rifreskuar parimet që na bashkojnë.
          1 - Donim të inkurajonim pjesëmarrjen qytetare! Së bashku kemi organizuar konsumatorët për të ndaluar rritjen e pajustifikuar të çmimit të telefonisë dhe të energjisë. Së bashku me mijëra qytetarë dhe organizata civile kemi shmangur rrezikun e ndotjes nga importi i plehrave ne Shqipëri Së bashku me mijëra nxënës, studentë dhe prindër kemi rritur ndjeshëm buxhetin për arsimin Sot qytetarët janë më aktive, pjesëmarrja po bëhet norma dhe jo përjashtimi. 
           2. Donim të shtonim përgjegjësinë e politikanëve shqiptarë Së bashku kemi detyruar politikanë të papërgjegjshëm të lënë detyrën Së bashku kemi detyruar pushtetarë të çdo niveli të përballen me qytetaret para e pas zgjedhjeve Në shumë qytete të vendit jemi përsëri bashke për të monitoruar dhe ushtruar presion ne autoritet lokale. U kemi treguar qeveritareve qe nuk mund të nëpërkëmbin qytetaret, dhe llogaridhënia tashmë është norma e jo përjashtimi. 
           3. Donim të përmirësonim imazhin në botë Në sajë të punës sonë të përbashkët, Shqipëria po vlerësohet për mirë. Sot jemi krenarë që mbajmë Çmimin e OKB-së për Shoqërinë Civile si organizata më e spikatur në botë gjatë vitit që shkoi. Jemi po aq krenarë që MJAFT-i ka qenë ‘lajmi i mirë’ nga Shqipëria, në kongresin amerikan kur dëshmonim dhe kalonim rezolutën për Shqipërinë, për kancelaritë Europiane me të cilat punojmë çdo ditë, dhe për mediat më të rëndësishme botërore apo dhe për fshataret e Tsunamit në Indonezi ku stema jone kombëtare sillte humanizëm. Por, në fakt, ajo që donim vërtet ishte të përmirësonim imazhin e Shqipërisë, fillimisht në mendjet e zemrat e secilit Shqiptar. Ndaj dhe kemi luftuar që çdo i ri shqiptar, të shkundë ndjenjën e inferioritetit, e në vend të saj të ndiejë se ka një të ardhme për të në Shqipëri, dhe të fillojë të besoje te Shqipëria. Dhe sot, të kthehesh në Shqipëri po behet më shumë normë sesa përjashtim nga rregulli. 

Vizioni – Ku po shkojmë sot? Ndonëse shumë kemi arritur, sfidat për një jetë dinjitoze mbeten monumentale. Në nismën tonë për t’i thënë “MJAFT!” gjendjes në të cilën ndodhej Shqipëria, ne nuk na shqetësonte se çfarë modeli duhej zgjedhur për qeverisjen, i majtë apo i djathtë, ne kërkonim një qeverisje të drejtë, ndaj dhe dy vitet e para të MJAFT-it luftuam shumë fort ndaj papërgjegjshmërisë në qeverisje dhe shtetit të kapur nga korrupsioni. Pas 3 Korrikut, mbetemi të përkushtuar për po këto çështje dhe do mbështesim çdo aksion kundër këtyre fenomeneve. Por, dhe këtu ka një POR të madh, asnjëherë nuk do lejojmë që regjimi i korrupsionit të zëvendësohet me regjimin e autokracisë. Sepse ne kërkojmë një qeverisje që është e përgjegjshme dhe e pakorruptuar, por që gjithashtu nuk shkel të drejtat themelore të njeriut dhe respekton pavarësinë e institucioneve. Kjo e fundit, miq të dashur, është beteja jonë e re. Si do të luftojmë ketë betejë? Ne duhet të shumohemi në sasinë dhe cilësinë e punës sonë. Kemi nevoje për krahë që na mbështesin në aksione e protesta, por dhe për mendje që na ofrojnë ide dhe zgjidhje të këtyre çështjeve. Duhet të punojmë që çdo qytetar të shohë tek Klubi i MJAFT-it i qytetit të tij jo një agjenci që zgjidh problemet, por si një vend ku ai bashkohet me qytetarë të tjerë për të zgjidhur së bashku problemet e tyre. Duhet të fillojmë një diskutim të hapur mes anëtarësisë sonë për ta bërë MJAFT-in më përfaqësues. Kur lindi ideja t’i thoshim një “MJAFT!” të madh gjendjes në të cilën e kishte lënë klasa politike Shqipërinë, nuk pritëm që të krijonim seksione, forume e struktura udhëheqëse para se ta bënim atë gjë. Dhe kjo, jo ngaqë nuk kishim respekt për format klasike të organizimit të grupimeve shoqërore, por sepse menduam se nuk mund të pritej më gjatë pa thënë “MJAFT!”. Tani që lëvizja jonë në mënyrë organike është zgjeruar e fuqizuar, siç e demonstron edhe pjesëmarrja e madhe në këtë konventë, ka ardhur koha që nga lëvizje, ajo të kthehet në një organizatë qytetare të mirëfilltë. Ndaj, unë ju ftoj që këtë vit ta kthejmë në një vit të diskutimit tonë të brendshëm, si mund ta bëjmë MJAFT-in më përfaqësues, e kësisoj dhe më të fortë. Duhet t’i komunikojmë publikut se nuk ka përgjigje magjike për shqetësimet që ngremë. Nuk ka mrekulli për zgjidhjet që kërkojmë. Na mbetet veç të përkushtohemi sinqerisht për t’u mirëkuptuar, arsimuar, e organizuar. Vetëm kështu ua bëjmë jetën e vështirë plang-prishësve të demokracisë. Po, na mbetet veç të përkushtohemi me insistim, pavarësisht tundimit të zhgënjimit, pavarësisht gabimeve që mund të bëjmë, madje dhe kur suksesi është shumë i limituar, me shpresën se e ardhmja do jetë më e mirë. Duhet ta pranoj. Kur fillimisht e konceptuam MJAFT-in, nuk besoja se do ia dilnim. Tingëllonim naivë dhe utopistë. Kishte goxha risk. Por duke marre ketë risk, arritëm të provonim diçka. Se Shqipëria nuk është veçse një vend më shumë folklor e histori, por dhe me shumë ëndrra. Por ëndrrat vetëm nuk mjaftojnë. Qytetaria ndërtohet nga kurajoja e qëndrueshme e atyre që sjellin ndryshime. Kështu kemi qene ne të MJAFT-it. Ndryshues. Dhe kështu duhet të mbetemi! Me gjithë zemër dhe për gjithë kontributin tuaj, Faleminderit. 

Një lajm i mirë...
Këshilli bashkiak i jep 480 000 lekë grupit të këngës qytetare “Berati”

Këshilli bashkiak në mbledhjen e datës 24.03.2006, miratoi vlerën prej 480 000 lekë të reja për grupin e këngës popullore qytetare “Berati” me drejtues z. Stavri Bobo.

Tashmë grupi i këngës qytetare “Berati” do të trajtohet financiarisht çdo muaj me një pagë 2000 lekë të reja për 20  pjesëmarrës të grupit, ashtu siç trajtohen financiarisht orkestra dhe banda frymore nga këshilli bashkiak.


Ky vendim është një mbështetje konkrete dhe e vlefshme që  këshilli bashkiak i bën grupit të këngës qytetare “Berati”. Për këtë mbështetje drejtuesi i grupit z. Stavri Bobo dhe artistët falënerojnë kryetarin e bashkisë z. Fadil Nasufi dhe drejtorin e kulturës, rinisë dhe sporteve në bashki, z. Vladimir Skëndo.


Vendimi i këshillit bashkiak në thelb është vlerësim për këngën qytetare beratase dhe artistët e  qytetit tonë si dhe për drejtuesin e palodhur e pasionant e artdashës, z. Stavër Bobo, i cili si rrallëkush e ngriti grupin, i dha emër brenda e jashtë Beratit dhe Shqipërisë.


Është puna dhe përkushtimi qytetar dhe kulturor i artistëve të këtij grupi së bashku me z. Stavri  Bobo që pas institucionalizmit në këshillin bashkiak para 3 vjetësh, arriti sërish në saj edhe të dashamirësisë e interesimit të pushtetit lokal që të financohet.


Ky financim do të ndikojë pozitivisht që grupi të rrisë nivelin artistik dhe të japë shfaqje në Berat, jashtë tij dhe pse jo dhe jashtë vendit.

Lajmëtari

Lajmëtari
Vëmendja e shkencëtarëve tek ndryshimi i virusit të gripit të shpendëve
Ndërsa kërcënimi nga gripi ishpendëve po përhapet në botë, vëmendja kryesore e shkencëtarëve është përqëndruar në studimin e virusit, për të zbuluar se kur dhe në se, virusi mund të ndryshojë dhe të kalojë nga shpendët tek njeriu. 

Gripi i shpendëve është konfirmuar tani në më shumë se 40 vende të botës dhe zyrtarët e shëndetësisë po përpiqen të frenojnë përhapjen e tij. Nga rreth 200 njerëz të diagnostikuar me gripin e shpendëve deri tani, më shumë se gjysma e tyre kanë vdekur. Ata e morën virusin nga kontakti me pulat, rosat dhe zogjtë. 

Deri tani virusi i gripit të shpendëve nuk përhapet nga njeri tek njeriu. Dr. Robert Webster mbledh dhe studion lloje të virusit në laboratorin e tij në Memphis. Ai thotë se ka shumë të ngjarë që virusi të pësojë ndryshime gjenetike dhe të bëhet i aftë për të kaluar nga shpendët tek njerëzit: “Ka shumë të ngjarë tani që virusi të ndryshojë për t’u transmetuar nga njeriu tek njeriu”, thotë Webster. Në se kjo ndodh, epidemia vdekjeprurëse do të përhapej shumë shpejt në mbarë botën: “Është e papranueshme të mendosh se mund të vdesë 50 përqind e popullsisë, por mendoj se kjo mundësi ekziston. Më vjen keq në se njerëzit frikësoshen, por kjo është detyra ime.” 

Dr. Jeffrey Taubenbergen në Institutin e Pathologjisë të Forcave të Armatosura thotë se ekziston një përvojë frikësuese, ajo e epidemisë së vitit 1918: “Rreziku i gripit të tanishëm të shpendëve është se virusi mund të jetë duke u ndryshuar në të njëjtën mënyrë si ai i vitit 1918”. Dr. Taubenberger drejton grupin e studiuesve që zbërthyen kodin gjenetik të virusit, i cili fillimisht u shfaq si një virus gripi shpendësh. Por ata nuk janë të sigurtë se ku dhe kur ndodhi kjo. Ai thotë se virusi i sotëm i gripit, i quajtur H5N1 po tregon disa ngjashmëri me virusin e vitit 1918: “Viruset H5, veçanërisht ato të kohëve të fundit, ndajnë të njëjtat ndryshime duke sygjeruar se virusi po kërkon të bëjë ndryshime për të kaluar tek njerëzit. Kjo është një situatë shumë shqetësuese për ne”, thotë Taubenberger. 

Askush nuk e di se sa ndryshime do t’i duhen virusit që ai të kalojë tek njerëzit, kur do të ndodh kjo, dhe më e rëndësishmja, në se do të ndodhë ndonjëherë. “Mund të mos ndodh. Mund të kërkojë shumë ndryshime. Virusi mund të mos jetë në gjendje të shndrohet në virus tek njerëzit”, thotë zonja Moscona. Megjithatë, Dr. Anne Moscona e shpenzon ditën duke kërkuar për tipe të reja anti-virale që do të parandalonin apo ngadalësonin përhapjen e gripit të shpendëve tek njerëzit.”Kur virusi të bëhet i aftë për t’u transmetuar nga njeriu-tek njeriu, do të jetë e vështirë të frenohet.” 

Shkencëtarët po punojnë pa ndërprerje, me shpresë se virusi nuk do të ndryshojë, por po përgatiten edhe për më të keqen.

Abuzime me ndarjen e tokave
Zyra e seksionit te administrimit dhe mbrojtjes se tokes te qarkut te Beratit ka zbardhur abuzimet dhe çrregullimet e kryera nga drejtuesit dhe komisionieret e komunave per ndarjen e tokave. Burime nga kjo zyre bejne te ditur se siperfaqja ne shkalle qarku eshte 53 mije ha toke bujqesore. Nga kjo siperfaqe, 40900 ha toke eshte ndare sipas ligjit 7501 dhe kane perfituar 30289 familje. Gjithmone sipas statistikave, toke e pandare shteterore, aktualisht rezulton te jete 12060 ha. 


Ne zyren e statistikave shteterore kjo siperfaqe figuron dejuro per arsye se de fakto nuk dihet se si eshte ndare e kush eshte pronari i saj. Pergjegjesi i zyres se seksionit te administrimit e mbrojtjes se tokes prane qarkut, zoti Hajredin Lybesha, pohon  se drejtuesit e komunave, komisionet e fshatrave si dhe zyra e regjistrimit dhe njesia e menaxhimit nuk kanë bere rivelimin dhe azhornimin sipas ligjit. Kesisoj, ata kane penetruar me fondet e tokes. Ne si institucion nuk do te bejme asnje tolerim per kete problem. Ligji nuk i lejon njesite vendore qe te dalin jashte kuadrit ligjor. Ajo pjese toke e pandare, prej 12060 ha, qe kerkohet sot nga komunat, bashkite e personat pergjegjes duhet te gjendet ose te jepen shpjegime se ku ndodhet. 


Me tej, zoti Lybesha shpjegon se seksioni i administrimit e mbrojtjes se tokes e konsideron kete nje shperdorim dhe sipas tij nuk do te leshohet pe ndaj atyre qe kane shkelur ligjin. “Te gjithe ata qe kane shkelur ligjin ne fjale ose kane marre ryshfete ne ndarjen e tokes duhet te dalin perballe ligjit”, perfundon zoti Lybesha. Ky problem eshte kerkuar nga kryetari i komunes se Velabishtit, Bledar Çili, dhe kryetari i bashkise se Ures Vajgurore  Agim Bregu ne nje mbledhje te këshillit te qarkut.
POLICET E BERATIT KANE NJE VIT QE S’MARRIN ORET E NATES

Policet e sherbimit ne komisariatin e policise se Beratit kane nje vite qe s’marrin oret e sherbimit te nates ose ndryshe “oret suplementare” edhe pse ata e kane kerkuar kete te drejte qe u takon me ligj. Policet jane shprehur per gazeten se nuk e kuptojne pse nuk u paguhen keto ore pune qe ata i kryejme si ne stinen e dimrit dhe ate te veres ne kushte teper te veshtira. 


Disa police qe kane qene ne ndihme te stines se veres ne sezonin e plazhit ne qytetin bregdetar te Vlores  kane patur veshtiresi ne marrjen e dietave. Policet jane shprehur se nuk kane te drejte askush te zvarrise marrjen e lekeve te sherbimi: “Kemi femije per te ushqyer,  jemi kryefamiljare dhe e vetmja e ardhur jane vetem rrogat tona dhe asgje tjeter”. 


Pengesa kryesore per mosmarrjen e lekeve eshte ministria, e cila justifikohet se nuk ka fonde per t’i paguare keto leke qe u takojne me ligj. Burime nga drejtoria e policise bejne te ditur se disa here eshte bërë prezente ne ministrine perkatese, por eshte marre e njejta pergjigje: nuk ka fonde. 

Disa police jane shprehur se ne nuk duam t’ia dime per justifikimet e ministrise, ne kemi bere punen, duam leket. Nuk eshte nje muaj dhe mund te presim, por eshte nje vit i tere qe ne na mbajne me shpresa per te marre djersen e punes sone.

Gjendet i vdekur mbi varrin e gruas 74- vjeçari

Nje 74- vjeçar ka vendosur t’i japë fund jetes se tij prane varrit te gruas, e cila kishte vdekur nje vit me pare nga nje semundje e rendë. Vdekja e se shoqes duket se e ka pikelluar pa mase 74- vjeçarin Neki Demiraj, nga fshati Terpan i rrethit te Beratit, i cili eshte gjendur i vdekur mbi varrin e bashkeshortes. Te njohurit e tij tregojne se nga dita e vdekjes se gruas se tij, Demiraj eshte pare shpesh i pikelluar shume. Ata tregojne gjithashtu se e kishin degjuar disa here te fliste prane varrit te se shoqes, te cilen e lajmeronte se se shpejti do t’i shkonte pranë. 


Ngjarja 

Ka qene ora 18.00 e mbremjes se merkurë, kur 74- vjeçari Demiraj eshte larguar nga shtepia ne drejtim te varrezave te fshatit, atje ku ndodhej e varrosur prej nje viti gruaja e tij. Pasi ka shkuar prane varrit, ai eshte mbeshtetur mbi te dhe pas disa oresh ka dhene shpirt, nga nje atak. 


Largimi i 74 -vjeçarit Neki Demiraj ka rene ne sy dhe të familjareve, te cilet jane vene ne kerkim te tij. Kerkimet kane zgjatur gjithe naten, por ata kane mundur ta gjejne vetem ne mengjes prane varrit te se shoqes, te cilen e kishte dashur aq shume. Menjehere familjaret kane njoftuar policine dhe pas autopsise eshte konkluduar se i moshuari kishte vdekur gjate oreve te nates, nga nje atak qe kishte pesuar ne zemer.

D. XH.

NGRIHEN KOMISIONET SHKOLLORE “MATURA SHTETERORE”
Per te sqaruar me mire proceset e matures shteterore, ministri i Arsimit, Genc Pollo, ka mbledhur te gjithe drejtoret e drejtorive arsimore te rretheve si dhe te zyrave arsimore per te sqaruar me mire procedurat e aplikimit te saj. Gjate prezantimit dhe njohjes, ministri Pollo eshte shprehur: 


“Duke filluar nga MASH: mendoj qe ne te gjitha drejtorite arsimore rajonale dhe zyrat arsimore jane ngritur tashme komisionet shteterore te matures shteterore. 


Gjithashtu eshte permbushur edhe afati ku secila shkolle e mesme qe ju mbikeqyrni duhet te kete ngritur komisionet shkollore te saj. Kjo eshte nje pergjegjesi e madhe, sepse percaktimi i qarte i detyrave, linja dhe permbajtja e raportimit jane esenciale qe provimet e qershorit te MASH te kryhen me korrektese dhe ç’eshte me e rendesishme, te ngjallin ate besueshmeri e cila provimeve te kesaj natyre deri tani u ka munguar. Pra, realizimi i MASH si nje sistem i vleresimit te jashtem, si nje sistem i cili noten e ka te standardizuar per te gjithe republiken, qe ve ne menyre te sistematizuar dhe ne renditje rezultatin e secilit nxenes, seciles shkolle te mesme, apo krahine sipas te njejtit standard, mendoj qe eshte nje sipermarrje jona e madhe dhe impakti do jete imediat. 


Do jete imediat jo vetem per ate qe diskutohet aq shume, pranimi ne universitete, ky eshte nje efekt i dyte patjeter i rendesishem i MASH, por efekti i pare kryesor do jete rivendosja e rolit te shkolles se mesme, konsolidimi i saj dhe ekzistenca e nje metri te perbashket per kete segment shume te rendesishem te arsimit shqiptar”. 


Me pas, duke ndare edhe detyrat dhe pergjegjesite qe kane drejtorite arsimore si dhe  zyrat e arsimit, Pollo eshte shprehur: “DAR dhe ZA kane pergjegjesi per administrimin e ketij procesi dhe mendoj se i keni marre te gjitha materialet duke filluar qe nga vendimi i Keshillit te Ministrave qe sanksionoi maturen shteterore dhe te gjithe urdhrat e udhezimet. 

Hapi  tjeter do jete dergimi i rregullores perfundimare te QKAVP, i cili do te pershkruaje ne detaj te gjitha detyrat qe do kene DAR dhe ZA me komisionet e tyre, shkollat me komisionet e tyre, dhe per kete koleget do rehatojne”, ka perfunduar ai.
(ftesë për debat)
FESTA E SHKOLLES APO FESTA E MESUESIT

Prej vitesh në të gjithë vendin festohet, jo pa të drejtë, një festë e madhe, festa e mësuesit . Vendi ynë u bë me shkolla pikërisht në saj të veprimtarisë atdhetare dhe sakrificave të Rilindasve tanë të pavdekshëm. Nga një shkollë e një mësues, sot kemi mbi shtatëqind mijë nxënës e studentë që mësojnë për t’u bërë më të ditur dhe për t’i dhënë atdheut dijen e tyre, në të mirë të përparimit dhe integrimit evropian. 


Çdo 7 Mars, në të gjithe vendin ka gëzim dhe hare. Megjithëse nuk është njohur si festë zyrtare (nuk di në mund të ketë për kombin  një festë më të rëndësishme,veç  asaj të çlirimit!), ajo ka marrë përmasat e një të tille.  


Por duke ndjekur me kujdes zhvillimet  në shkolla të ndryshme dhe në zona të ndryshme, më duket se kësaj festë aq të rëndësishme, sikur i është tjetërsuar  funksioni dhe misioni. Mund të gaboj , por ajo pak e nga pak, po kthehet vetëm në një festë  (siç edhe ka emrin me pa të drejtë), festë për mësuesin. Nuk ka dyshim që mësuesi dhe shkolla janë një. Janë mësuesit (megjithse jo të respektuar sa e si duhet ), ata që mbajnë shkollën dhe që me përkushtimin e tyre prej gati njëqind e njëzet  vjetësh, kanë mësuar dhe edukuar të gjithë popullin tonë. Nga dora dhe mendja, nga puna dhe përkushtimi i këtyre mësuesve, kanë dalë të gjithë ata me të cilët është krenuar  dhe krenohet kombi edhe sot.


Po a nuk duket se ata që janë thelbi i shkollës, nxënësit, janë lënë  në  periferi të kësaj feste? Vetë termi ‘’Festë e mësuesit’’, sikur i sposton nxënësit,  sikur i lë në plan të dytë. Një gjë e tillë është absolutisht e padrejtë. Nxënësit  dhe  mësuesit  përbëjnë shkollën. Atëherë a nuk do të ishte më me  vend që kjo festë të  quhej  “Festa e shkollës”? Apo “Festa e mësonjtores”, apo “Festa e diturisë”, apo “Festa e arsimit”?

                        FEJZI MURATI
Përse të rinjtë preferuan temën për marrëdhëniet PRIND – FEMIJE?
Para disa ditësh, qendra kulturore e bashkisë Kuçovë, në bashkëpunim me shkollat e mesme të qytetit, organizoi një anketë, në kuadër të veprimtarive me të rinjtë e shkollave. Pyetësori kish disa tema për debatin që do organizohej, midis të cilave: probleme të drogës, të prostitucionit, të kohës së lirë, për marrëdhëniet  në familje, për dhunën, etje . Nga përpunimi i të dhënave, doli se shumica dërrmuese e të rinjve, preferonin të debatonin për marrëdhëniet prindër – fëmijë.

Moderatorja Majlinda Janku, mësuese filozofie në shkollën e mesme “M. Kepi”, përgatiti një plan me pyetje dhe thënie të ndryshme rreth kësaj teme dhe debati u organizua në sallën e bibliotekës së qendrës kulturore me pjesëmarrjen e më shumë se gjashtëdhjetë nxënësve të të dy shkollave të mesme të qytetit. Morën pjesë në debat edhe mësues dhe prindër .


Vetë mosha e të rinjve dhe përzgjedhja e temës nga ana e tyre, bëri që debati të ishte shumë i gjallë dhe interesant. Ndikuan në mbarëzhvillimin e tij edhe vetë moderatorja si dhe sugjerimet dhe ndërhyrjet e herëpashershme të prindëve.


Por, duke e ndjekur me kujdes debatin, vetvetiu lindin disa pyetje:


Së pari, përse të rinjtë zgjodhën pikërisht këtë temë, kur mundësitë për tema të tjera ishin të shumta?


Së dyti, a ishin vërtet diskutimet të sinqerta dhe a shprehnin realisht një shqetësim  konkret?


Së treti, a duhet nxjerrë vallë një  konkluzion  pikërisht për këtë përzgjedhje  dhe kush duhet ta nxjerrë atë?


Duke e ndjekur nga afër debatin, mendoj se përzgjedhja e kësaj teme ishte vërtet e goditur. Të rinjtë, nxorën një shqetësim që duhet të preokupojë të gjithë prindërit së pari e mandej vetë shkollën  dhe mësuesit si pjestarë aktiv në edukimin e fëmijëve. Në familjet tona është shqetësuese çështja e marrëdhënieve familjare e sidomos ajo mes fëmijëve dhe prindëve. Megjithse nuk doli hapur nga diskutantët, u nënkuptua se këto marrëdhënie kanë ngecje te dukshme, madje herë – herë bëhen tepër të vështira. 


Sigurisht këtu ndikojnë gjendja ekonomike e vështirë, mungesa e njërit prind, kryesisht e baballarëve që ndodhen jashtë vendit me punë sezonale në Greqi apo Itali, mentaliteti përherë i prapambetur i prindit krahasuar me atë të fëmijëve, ndryshimi i interesave për këto dy grupmosha e shumë e shumë të tjera. Po cilat u evidentuan si pikat më të nxehta në këto marrëdhënie? 


Veshjet e të rinjve. Këtu konceptet për modernen dhe të domosdoshmen, sipas nxënësve, nuk përputheshin mes dy brezave dhe për këtë ata butësisht fajsonin prindët. Në këtë pikë, ndikim të madh ka edhe ekonomia që nuk lejon blerjen e veshjeve të shtrenjta dhe të kohës. Por pikërisht këtu edhe lindin konfliktet, sepse shumë të rinj  nuk mendojnë se blerja e një palë xhinseve pesëmijë lekë në butike (dyqanet e modës), rëndon ekonominë familjare. Nga ana tjetër, sedra normale e moshës këmbëngul që kjo kërkesë të realizohet. Edhe tendenca për një veshje ekstravagante, me ndonjë teprim, sidomos nga vajzat u evidentua si një shkak konfliktesh të mundshme brenda familjes .


Oraret. Thembra e akilit për të rinjtë, sidomos për djemtë. Edhe këtu debatet qenë të forta, sepse tendenca e djemve është që të qëndrojnë jashtë shtëpisë deri në orët e vona e sidomos në verë, gjë që shqetëson prindërit. Më e zbutur doli kjo çështje për vajzat të cilat janë më të dëgjueshme ndaj kërkesave të prindëve .  


Mbarëvajtja në mësime ishte ndoshta një nga pikat më të nxehta në debat. Por këtu , në thelb, të rinjtë pranonin se pesha e konflikteve binte mbi ta .


Pavarsisht nga problemet që dolën në debat, pavarsisht këndvështrimeve të diskutantëve të ndryshëm, konkluzionet mund të nxirren lehtë:


Në familjet tona ka shkaqe serioze për lindjen e konflikteve mes fëmijëve dhe prindërve. Shpesh janë shkaktarë prindërit, se vetvetiu, shumë koncepte të tyre për jetën ndryshojnë nga ato të brezit të ri. Në këto konflikte, del se peshën më të madhe ia ngarkojnë babait dhe në plan të dytë dalin nënat. Ndoshta ngaqë ato janë më të buta, por ndoshta se shumica dërrmuese e tyre janë të papuna dhe nuk kanë asnjë peshë ekonomike në familje. Detyrimisht prepotenca e burrit dhe e babait dominon familjen dhe shkakton ngecje të harmonisë . 


Por në debat u pyet nga prindërit pjesëmarrës  se a kishin fëmijët pjesën e tyre në këto prishje marrëdhëniesh? A nuk bëheshin ata shpesh shkaktarë me kërkesat e tyre ndonjëherë të tepruara apo të pavendta ndaj prindërve? A nuk kanë shpesh të drejtë prindërit  të shqetësohen  kur djemtë apo edhe vajzat u kthehen vonë në familje ? 


Nënat i zbusin shpesh këto konflikte. Por nxënësit në diskutimet e tyre tërhoqën edhe konkluzionin se është e mundshme që në masën më të madhe këto kontradikta të zbuten dhe janë ata që munden ta bëjnë këtë më mirë se vetë prindërit, për vetë faktin se janë më të rinj dhe i kapin më lehtë problemet dhe shkaqet e lindjes së tyre .


Pjesa tjetër e problemit qëndron në faktin se sa jemi në gjendje t’i eleminojmë këto kontradikta e veçanërisht ato që mund të sjellin pasoja në familje, tek individë të caktuar, me karakteristika të veçanta . 


Është e padiskutueshme se shkolla ka një vend të veçantë në këtë drejtim. Sepse aty, nxënësi kalon jo vetëm një pjesë të madhe të kohës, pesë deri në gjashtë orë, por duke qenë në kontakt të vazhdueshëm më mësuesit, gati tërësisht njerëz të formuar dhe të kulturuar, mëson shumë prej tyre. Po a janë të mjaftueshme vetëm kontakti dhe puna brenda orës mësimore? Sigurisht jo! Nga ana tjetër, a është mësuesi i motivuar që të bëjë punë edukative posaçërisht me nxënësit, kur, me gjithë ngarkesën e madhe mësimore, ora nuk del për atë që ka destinacionin e parë? Nga ana tjetër a mund të ndikojnë mësuesit tëk prindërit lidhur me një sërë problemesh kontradiktore prind – fëmijë? Sigurisht që diçka mund të bëjë, por faktorët duhet të konvergojnë të gjithë së bashku, mësues, komunitet prindërish dhe komunitet nxënësish. Nëse arrihet që drejtoria e shkollës, këshilli i mësuesve, qeveria e nxënësve dhe komuniteti i prindërve, të integrojnë punën jo vetëm për këto lloj konfliktesh, por për të gjitha ato probleme  që shtrojnë kohët, mundet që të ketë arritje dhe të mira madje .


Si përfundim mund të themi se tema e anketuar u zgjodh me të drejtë nga nxënësit pasi aktualisht ajo është një nyje shqetësuese sot për sot. Një nyje që kërkon zgjidhje, por edhe një nyje që mund të zgjidhet .

Kesh, o Kesh!…
Qytetarëve, në një nga mbrëmjet e këtyre ditëve, sapo ishin ndërprerë dritat, u tërhoqi vëmendjen një këngë që vinte diku nga errësira dhe që iu dukej si hidh e prit para një gote rakie:
“Kesh, o Kesh,

Kesh. o Kesh 

të kërkojmë, 

po ku të gjesh?

Po të presim në ekran, 

ekrani na ngjan sahan  

që s’dimë ç’ka 

e s’dimë ç’të hamë.

Sahanin na e dhe bosh,

dielli s’mbulohet me shoshë,

por ti  s’e sheh, 

se drita s’ke.

Shkoni, shkoni në shtëpi, 

pini nga një gotë raki, 

prisni sa të zgjohet Keshi, 

që të gatuhet përsheshi.”       

Ishin dy pijetarë, me nga një gotë raki përpara, të mbetur në errësirë, se pronari i dyqanit e kishte harruar pa karburante gjeneratorin, që ia kishin marrë këngës të ngritur prej tyre për Kesh-in e dritave, që kërkon të na ngop me lugë bosh duke na premtuar se drita do të kenë të gjithë familjarët dhe bizneset që paguajnë dhe do të kenë ndërprerje vetëm debitorët ose ata që nuk kanë lidhur kontrata.


Dhe fillimisht e besuam. Se ishte për t’u besuar, se drita patëm pa ndërprerje edhe në ditët e ftohta. Por tani, ëhë, të doli boja, nuk të besojmë më. Se jo vetëm nise havazin e vjetër duke bërë prerje masive kolektive për 2-3 orë paradite, por fillove edhe nga një orë çdo darkë, edhe pse të ftohtit ka rënë dhe nuk ka mbingarkesë të linjave. 


Ti, o Kesh, jo vetëm që e nxive surratin tënd, por ia nxive surratin edhe qeverisë, e cila premton se nuk do të ketë ndërprerje kolektive të dritave, por kolektivisht po na i ndërpret. Ç’të duhet të merresh me premtime që nuk i mban? U bëre si ai gënjeshtari që thërriste “ujku, ujku” dhe që gajasej kur i shihte bashkëfshatarët te turreshin me çfurqe për të vrarë ujkun.  


Ti, more Kesh, paratë i kërkon kokërr më kokërr, kërkon edhe kamatë vonesë, por edhe çmime shtesë për tejkalimet e harxhimeve. Mirë. Po pse nuk i dëmshpërblen qytetarët dhe bizneset për sasinë e orëve kur ua ndërpret pa të drejtë dritat? Po ta bësh këtë, hallall të qoftë. Se kontrata kështu duhet të zbatohet. Qytetari të paguaj kur shkel afatin e pagesës, por edhe Kesh e dëmshpërblen për dëmin që i bën qytetarit duke e lënë atë pa drita. Por, ti, more Kesh, vetëm di të marrësh dhe asnjëherë të japësh. Ti nuk jep as në ato raste kur për fajin tënd digjen pajisjet elektrike ose edhe shtëpitë. 


A ka drejtësi në këtë mes? Sigurisht që nuk ka. Po ku ta qash hallin? Asgjëkundi. Prandaj rri urtë, pi atë gotë raki që ke përpara dhe nisu për në shtëpi, veç ki kujdes nga gropat që ka hapur Kesh, se po re e theve rruazën, nuk të paguan njeri.


Dhe kështu ata dy pijetarë u nisën drejt shtëpive të tyre duke e patur mendjen top.

Agron Feriti  
Mund të mos licensohen firmat që nxjerrin gurë dekorativë

“Mund të mos licensohen firmat që nxjerrin gurë dekorativë në shpatin e malit Tomor po qe  veprimtaria e tyre shkak për ndotjen e ujësjellësit që furnizon me ujë të pijshëm Beratin dhe Policanin”, kjo ka qenë deklarata që ka bërë dje në Bogovë njëri nga inspektorët e ardhur me grupin e specialistëve të Ministrisë për Mjedisin pas kërkesave që ka bërë prefekti i Beratit në lidhje me shqetësimin në furnizimin me ujë të ndotur nga ujësjellësi i Bogovës.

Dritan Arapi, pasi ka bërë inspektimin në grup për problemin në fjalë, është shprehur se megjithëse në karrierën e malit janë të licensuara dhe punojnë 12 firma, ato nuk janë pajisur me lejen e vitit 2006 dhe pasi të verifikohet se ato nuk janë shkak për ndotjen, do të jepet leja e përvitshme  për këto veprimtari. 


Pritet që një tjetër komision specialistësh nga Instituti i Fizikës Bërthamore, i përbërë me specialistë të minierave dhe hidrikës të bëjnë matjet dhe provat për të përcaktuar shkakun e turbullirës së burimit të Bogovës sa herë që bien rreshje dhe në rubinetat e konsumatorëve rrjedh uji me dhera që është i papërdorshëm.


“Ne nuk mund të lejojmë që të mosfunksionojë ujësjellësi më i madh për dy qytete për shkak të veprimtarisë së disa firmave që nxjerrin pllaka në mal”, është shprehur prefekti Roland Bejko, por ndërhyrja do të bëhet vetëm kur këtë gjë ta përcaktojnë specialistët dhe jo me preference apo hamendje ka thënë ai. 

Në ditët kur bienë rreshje burimi i Bogovës bëhet i papërdorshëm për shkak të dherave që depërtojnë në të. Mendohet se shkak për këtë janë gropat e hapura në shpatin e malit në afërsi të burimit nga nis ujësjellësi. Në periudha të tilla me rreshje si këto ditë që kanë kaluar, popullsia e qyteteve Berat dhe Polican nuk përdorin ujin e rubinetave. Akoma më keq edhe pasi pushojnë rreshjet duhen ditë që të pastrohen tubacionet dhe depot e ujit për shkak të inerteve që kanë pëfunduar aty, gjë që vështirëson punën dhe rrit shpenzimet e ujësjellësit, por edhe zgjat kohën për të furnizuar me ujë të regullt konsumatorin në rastin më të mirë sikur shirat të mos bienë më.

D. Xh.
Nga drita e pishës… te  drita elektrike

Më lindi mendimi për të hedhur në letër këto shënime, kur u shuan dritat dhe unë u ndodha pa qiri në shtëpi.


Më erdhën ndër mend si vepronin gratë në familjet e varfëra beratase, kur vinte nata dhe u duhej të bënin sadopak dritë për të dëbuar terrin. 

Mjeti i parë, ishte ndezja e një pishe (e një pistari) pranë oxhakut, se ai i uruar të nxinte me tymin e zi që lëshonte, nga ato pisha të sjella nga fshatarët e nahijes së Tomorit dhe që gjendeshin në dyqanet e Nasi Mishaxhiut, Luçi Duhanxhiut, Vangjel Xhamos, Avdulla Shkodranit dhe gati në të gjitha dyqanet ku tregtohej. 

Kur u mbaroheshin pishat, detyroheshin të hidhnin në filxhan kafeje pak vaj gjelle, dhe atë me kursim, të bënin një fitil pambuku  të vendosur në një tapë notuese, dhe ta ndiznin me zjarrin e oxhakut.

Kujt i kishte mbetur ndonjë copë qiriri nga festat fetare, e ndizte atë. 

Ata që kishin mundësi të blinin vajguri, përdornin bishtukun ose llambat me poç dhe me pasqyrë, por këto të fundit nuk ishin privilegj për të gjitha familjet.  

Shumë kohë më vonë, kur Ramadan Zdrave pruri në Berat  një central elektrik, një pjesë e qytetarëve, vetëm ata që ishin në gjendje, përdorën edhe dritën elektrike.

Më vonë, në vitet e diktaturës, u shtrinë linjat elektrike, vetëm për ndriçim, kudo. Pas përmbysjes së diktaturës, konsumi i energjisë elektrike nga qytetarët dhe bizneset u rrit. Por, meqë në këto vite nuk u mendua për burime të reja për energji elektrike, ne sot  vuajmë këtë krizë energjie.

Me që mbeta në errësirë, vendosa të përdor për ndriçim filxhanin e kafesë, me pak vajë dhe një fitil pambuku. Gjeta shkrepsen dhe bëra një farë drite duke mbetur në pritje të rikthimit të dritave.

Nuk duhet harruar përvoja e prindërve tanë, nuk duhen harruar as qirinjtë. Paçka se problemi i dritave shpresojmë të vijë duke u përmirësuar.

Jorgji Bendi 
Autoktonë e jabanxhinj

Autoktonë dhe jabanxhinj janë dy fjalë jo të origjinës shqipe: fjalë  e parë është me origjinë latine, ndërsa e dyta turke, por që kanë hyrë në përdorimin e gjuhës shqipe. Autoktonë do të thotë shqip: vendas dhe jabanxhinj: të ardhur. Si autoktonët dhe jabanxhinjtë përfshihen në lokalizëm.


Lokalizmi është një shfaqje mentaliteti që ka për qëllim të mbrojë interesat e ngushta të banorëve vendas të një qyteti, duke bërë dallim me banorët e ardhur nga vende të ndryshme.


Lokalizmi ka gjithmonë prirje për të ndihmuar autoktonët, “kërraba” gjithmonë heq nga ana e tyre. Shpeshherë manifestohen dallime për njerëzit e ardhur, për jabanxhinjtë, duke i konsideruar ata si të  padhimbshëm, si të painteresueshëm për problemet jetike të qytetit dhe sikur barrën e rëndë e mbajnë vetëm autoktonët. Ky mentalitet është i dëmshëm, sepse të dy këto shtresa jetojnë dhe punojnë në të njëjtin qytet. Midis këtyre dy shtresave  nuk duhet të vëmë shenjën e mosbarazimit. Si autoktonët edhe jabanxhinjtë kanë kontribuar dhe kontribuojnë për qytetin e tyre: si në qeverisjen e vendit, në edukimin e brezit të ri dhe në shumë probleme jetike: ekonomike, shoqërore, politike, etj.


Në të kaluarën, lokalizmi ka pasur një shfaqje më të theksuar: në veçanti te zyrtarët autoktonë. Kur në Berat, ose edhe gjetkë, me urdhër të qeverisë ose të  Partisë të asaj kohe, emërohej i transferuar një nëpunës  i lartë, siç ishte sekretari i parë, apo kryetari i komitetit ekzekutiv, ata shpreheshin kështu: “Pse nuk kemi në kuadro të qytetit tonë për të na drejtuar, por të na vijë vlonjati apo gjirokastriti të na komandojë?”. Sigurisht këto shprehje bëheshin me zëra të ulëta e të fshehta, se “frika ruante vreshtin”.


Autoktonët dhe jabanxhinjtë  kanë mendime dhe veprime  të përbashkëta: banojnë në një qytet, punojnë në punë të përbashkët, fëmijët mësojnë në të njëjtat shkolla, ecin në të njëjtat rrugë, bashkërisht kalojnë edhe Urën e Goricës, ku kanë të njëjtin shqetësim se qeveria ende nuk ka vënë dorë për ta rregulluar. Midis tyre  ekzistojnë traditat e mira shoqërore, si mikpritja, bujaria, ndihma reciproke: mënjanohen ato zakone që janë të dëmshme për shoqërinë dhe fitojnë ato që kanë epërsi. Prandaj nuk duhet të na shqetësojë pyetja se kush duhet ta mbrojë  qytetin tonë të lashtë! Qytetin tonë të lashtë duhet ta mbrojnë e ta zbukurojnë të gjithë qytetarët që jetojnë e punojnë në Berat dhe kudo gjetkë.


Lokalizmi ka pasoja të dëmshme: i ndan qytetarët në dy grupe, pengonë të ardhurit në dhënien e të drejtave të tyre. Një pjesë e tyre ka edhe nostalgjinë e regjimit të kaluar, ku në frymën e lokalizmit vepron lufta e  klasave, dallimi racial, dallimi fetar, etj., siç ndodh p.sh. kohët e fundit, në një shkrim në gazetën “Lajmëtari” që përmendën arsimtarët e paraçlirimit se kanë dhënë një kontribut të shquar në shkollën e Goricës dhe “harrohet”  drejtori i kësaj shkolle (M. M), i persekutuar nga regjimi komunist, që ka dhënë një kontribut të shquar profesional e patriotik në këtë shkollë. Është njëlloj sikur të “harrohet” e të mos përmendet fare një komandant i shquar i një reparti ushtarak që i ka dhënë shumë repartit të tij në krahasim me komandantët e tjerë të dorës së dytë. Një pjesë e tyre ka mendime se qyteti është i tyre dhe vetëm ata kanë të drejtë ta mbrojnë. Të dy palët, si autoktonët dhe jabanxhinjtë janë shqiptarë. Berati nuk është  vetëm i beratasve, por i gjithë shqiptarëve që kanë dëshirë të jetojnë e të punojnë në qytetin e Beratit, ashtu si gjithë qytetarët beratas që kanë të drejtë  dhe janë të lirë  të banojnë e të punojnë kudo në të gjitha vendet e Shqipërisë e gjetkë.


Embrioni i qytetit të Beratit ka qenë i kufizuar në lagjet kryesore të lashta siç janë Kalaja, Mangalemi, Gorica dhe një pjesë e “Murat Çelepisë”. Shtrirja e mëvonshme e qytetit filloi aty nga shekulli i  15-të, me ardhjen e turqve në Shqipëri dhe këtë  e ndërmorën njerëzit e ardhur, qoftë nga fshatrat apo nga vende të ndryshme. Pra, nuk mund të vëmë shenjën e  ndarjes midis autoktonëve dhe jabanxhinjve. Duhet thënë se me kalimin e kohës edhe këta u bënë autoktonë, mbasi kishin “pirë”  dyzet shtëmba me ujë, siç thotë populli.


Në kushtet e tranzicionit demokratik që po kalon vendi ynë (që ende nuk i dihet sesa do të vazhdojë), lokalizimi e zbehu fytyrën e tij. Nuk vepronte ashtu si dikur. Autoktonët dhe jabanxhinjtë filluan të bëhen “molekularë”. Autoktonët e lanë truallin e tyre të moçëm, që me të drejtë mburreshin për të dhe u bënë  “jabanxhinj”: zbritën  në kryeqytet dhe në qytete të tjera kryesore. Ndërsa në banesat e tyre, një  pjesë e mirë  e fshatarësisë zbriti në qytet, jabanxhinjtë e rinj, të “pastaxhionuarit”, se ende nuk kanë “pirë”  dyzet shtëmba me ujë. Kjo lëvizje masive, duke mos përjashtuar edhe emigracionin, u bë e pashmangshme: u bë  për të   kërkuar kushte më të mira jetese. Edhe fshatarësia nuk përjashtohet nga kjo e  drejtë. Fëmijtë e tyre që janë në emigracion u krijuan atyre kushte të favorshme për të bërë një jetë të rehatshme, një jetë të qetë. Çdo  e mirë ka edhe një të keqe. E keqja nuk qëndron pse erdhën në qytet, por pse ata e braktisën fshatin: shtëpinë, kasollen e bagëtive, kotecin e pulave, pusin apo çezmën, arat, kopshtet, pemët dhe çdo gjë të bukur. Prandaj le ta kenë edhe shtëpinë e re në qytet, por punën e tyre ta kenë në fshat. Fshatarësia jonë në përgjithësi e ka pronën e saj dhe i ka të gjitha mundësitë për ta shfrytëzuar atë, për të realizuar të ardhura më të bollshme. Pra, shtëpinë e fshatit le ta ketë edhe qendër pune, por edhe qendër verimi, ashtu si shumë familje të shteteve të qytetëruara që kanë në mal edhe ndonjë shtëpi  pushimi për të kalaur vapën e beharit.E keqja e sotme e një pejse të jabanxhinjve të rinj është mentaliteti i tyre për t’u pasuruar, duke shkelur edhe ligjin. Gjithmonë “kërraba” tërheq nga ana e tyre, kanë prishur kështu planin rregullues të urbanistikës. Dhe këtu qëndron faji i qeveritarëve që kanë rënë në kompromis me të ardhurit. Prandaj del i domosdoshëm zëvendësimi dhe dënimi i këtyre nëpunësve të korruptuar nga qeveria e sotme demokratike.


Qeveria e sotme demokratike që udhëhiqet nga z Berisha është një qeveri reformatore, premtuese dhe vepruese në dobi të ecjes përpara, sipas rrugës së Bashkimit Evropian. Marrja përsipër nga ana  e qeverisë  që emigrantëve të kthyer  në vendlindje t’u sigurojë licensën e punësimit nga 3-5 vjet pa paguar tatimin, është një vepër humanitare dhe krijimi i mundësive që ata të punojnë e të pasurohen me djersën e ballit në atdheun e tyre shumë të dëshëruar,  duke marrë shembulll edhe nga shtetet evropiane që nuk e kanë braktisur vendin e tyre, por përkundrazi e kanë lulëzuar.


Autoktonët dhe jabanxhinjtë do të punojnë së bashku dhe do ta shikojnë prapë të lulëzuar qytetin e tyre!

Fiqiri Tartari

“Vdekja” e tregtarit!
Namik Gjoni

Bizneset e vogla janë  si loja e luanit me miun. Nëse shteti nuk përkujdeset për ta, përfundimi është vdekja klinike. Kur vetë shteti i sulmon, ata nuk gjejnë vrimë ku të futen, ndihma e përkujdesja e tij është shpëtim, jetëgjatësi, pjesë e përparimit ekonomiko-shoqëror të vendit.


Rrëfejnë se dikur në Berat ka qenë një mjeshtër  artizan për prodhimin e pijeve alkoolike nga rrushi. Të gjithë  e njihnin dhe respektonin për mjeshtëri dhe esnafëri. Qytetar tepër korrekt ishte usta  Nani si me klientët e vet, ashtu edhe me shtetin, model i esnafërisë  beratase.


Mbitatimi ish-metoda më e  shkurtër për të falimentuar biznesin e trashëguar nga paralufta. Kush e ka provuar, parë apo dëgjuar për këtë vepër monstruoze nuk mund të rrijë indiferent. Dashje pa dashje  para vetes shtron një sërë pyetjesh e pikëpyetjesh që kanë nevojë për shtjellim. Duhet një kohë e gjatë për t’i zbërthyer një e nga një. Përfundimet janë keqardhje për të dëmtuarit, dhunim i së drejtës së pronësisë dhe dinjitetit qytetar.


“…Këstin e parë të tatimit ai e solli më shpejt nga të tjerët dhe u largua me buzëqeshjen karakteristike që i lodronte  në fytyrë,- rrëfen një nga ish-anëtarët  e komisionit të viteve të pasluftës në qytetin tonë. Pa u mbushur ende java iu komunikua detyrimi për një tjetër këst, mbitatim i detyruar, qëllimi i të cilit, ishte të mbushte arkën bosh të shtetit. 

Kështu u detyruan të gjithë të apeluarit në listën e zezë të zhvishen nga prona. Vlerat monetare i “dhuronin” me “dëshirë”. Po a mund të mbushej deti me  gjilpëra?


Më të dobtit e më të zgjuarit zbërthenin edhe kopsën e fundit, dorëzonin shumën që u kërkohej duke sakrifikuar  gjithçka vetëm e vetëm të mos i merrte shteti i ri zët.


Beri si bëri, u ndrydh e u shtrydh, po edhe këstin e tretë e lau usta Nani. Ndërsa zbriste shkallët e komitetit edhe pse kishte firuar pothuaj plotësisht prapë se prapë mendonte se ishte në rregull dhe do të vazhdonte  të punonte i qetë. “Shëndenë, pa gjë e mall vihen”, ngushëllonte veten duke bërë për nga sheshi i pazarit për të pirë një kafe shqeto, se për gotën as që i shkonte ndër mend pas asaj që hoqi për të mbledhur paratë që i kërkoheshin.


Ku dinte i ziu Nani dhe sa e sa të tjerë ç’kurdiste “mendja e ndritur” e pushtetarëve të rinj, të gatshëm në çdo kohë për t’u hequr edhe zhapën e kokës gjithë atyre për të cilët kishin informacion apo dyshim që disponon kapital në para të thata, se mallin e patën fare të lehtë ta mbështjellin  si kosa barin.


Pa mbushur ende muajin, të ziut Nani, sa s’i ra të fikët kur erdhën e i dorëzuan fletushkën kobzezë që e detyronte brenda dhjetë ditësh të derdhte në arkën e komisionit një shumë tepër të lartë për kryqet e tij që tashmë kishin marrë tatëpjetën e më kokë nuk ngrinin.


“Gjithë atë natë nuk vuri gjumë  në sy, nxinte e sterronte si kurrë ndonjëherë”, tregojnë moshatarët. Bukë-miri, mendje ndritur, për të fundit herë u hodh në betejë, gjithmonë me shpresë se ky, do të ishte   detyrimi i fundit e më pas do ta linin  rehat në punë të vet.


Njoftoi miq e shokë, prodhues të rregullt, klientë, nga ishin e ku s’ishin e me derrni arriti të bëjë dhjetë kuintal raki. Ngarkon mallin e shpie në Durrës e për disa ditë me radhë i “shërben” sipas dijeve të mjeshtërisë që zotëronte si rrallëkush. Më së fundi kur arriti ta bëjë në parametrat e duhur e shiti dhe u kthye në Berat.


Erdhi dite më vonë, në të skaduar të afatit. Në gjoks shtrëngonte një boçe me ngjyra dhe sa hyri në zyrën-kob të zezë e lëshoi në tavolinë. Nëpunësit nisën të numëronin paratë deri në qindarkën e fundit, por disave u vinte keq, të tjerë mendonin se sa më shumë të ndrydhësh bërsitë aq më shumë kullojnë vaj.


I dhanë edhe goditjen e fundit të shkretit usta, një tjetër këst për të paguar, por kësaj here hasi sharra në gozhdë.


I mbetur pa një kacidhe në xhep, vjen, paraqitet pranë komisionit.


Zbërtheu kopsat e këmishës, nja dy a tre ditë nxori gjoksin. Urdhëroni më merrni shpirtin se ky më ka mbetur dhe u largua duke i lënë gojëhapur të pranishmit.


Kështu e pësuan qindra e më pas mijëra në mbarë vendin. Kishte nga ata që rezistuan ose më mirë të themi kishin dëshirë të rezistonin e të mos dorëzoheshin se edhe pse kishin vënë pesë para mënjanë me djersën e ballit, me mund e sakrifica shumëvjeçare. Të paktë ishin ata që e kishin të trashëguar, ishin të urtë qingja, vinin e iknin pa zë.


Dorëzimi vullnetar, me haxhidajak nuk ishte shaka, kërkonte kokë.


Një fqinjit tonë, rrëfejnë të moshuarit, i shkulën edhe dhëmbët në gojë se nuk po tregonte ku i kishte fshehur florinjtë se kishte qenë në Amerikë i biri i botës. Ai u mbajt si burrë se kishte hequr të zitë e ullirit sa vuri pak dhjamë për të dimëruar i qetë në jetë. Nuk e dinte ditëziu se një natë dimri  edhe së shoqes do t’i shkulnin dhëmbët deri sa nuk duroi më e rrëfeu vrimën e murit në katua ku ndodhej qesja me florinj. Të gjithë i bënin të hidhnin “valle” ashtu siç kërceu prifti nga belaja.


Mos i dhëntë zotë kujt atë çka hoqi robi, ndaj ka mbetur fjala e urtë: “O Zot, sa ke mos na i rrëfe”.

Nga BEQIR SINA Nju Jork

Simsia : Zogjtë filluan të fluturojnë në qiellin e kaltër, duke lajmëruar se pranvera e vertetë filloi të vinte...
Dy fjale per autorin:

Autori Pierre- Pandeli Simsia eshte lindur me 21 qershor 1960 ne qytetin e lashte dhe historik te Beratit, ne qytetin e bukur dhe te magjishem 2400 –vjeçar, ne ate qytet, ku çdo vizitori  i krijohet iluzioni sikur ndodhet brenda nje dekori te ngritur per te luajtur film, ne ate qytet, ku shtepite e ndertuara njera mbi tjetren i kane dhene emrin “Qytet i nje mbi nje dritareve”. Te paret e tij Petro Simsia ne vitin 1878 dhe me vone Jani Simsia ne vitin 1906, ngriten sherbimin mjeko-farmaceutik ne qytetin e Beratit. Mesa duket dashuria e tij per letersine u kultivua qysh ne moshe krejt te re, atehere kur tekstet e shkruara prej tij, edhe pse vinin prej nje autori teper te ri e te padegjuar me pare, shpesh u bene kenge e u kenduan deri neper festivale.


Pas shembjes se komunizmit ne Shqiperi, Pierre-Pandeli Simsia emigroi ne Evrope. Qysh nga viti 1997 jeton dhe punon ne New York, SHBA.Ka shkruar rregullisht ne shtypin e diaspores shqiptare si edhe ne shtypin e pavarur ne Shqiperi.

“LE TE JEM UNE ZAMIRA” eshte permbledhja e tij e pare me tregime.
BRONX HOUSE - NEW YORK: 

Diten e diel pasdite ne Nju Jork, ne njeren prej lagjeve me te populluara me shqiptare, ne Bronks, komuniteti yne perjetoi edhe nje ngjarje tjeter te rendesishme kulturore -artistike. Shkrimtarë, poetë, artistë, adhurues te shumte te librit shqip ne diaspore, moren pjese ne promovimin e librit “Le te jem une Zamira...” te shkrimtarit te njohur shqiptaro – amerikan Pierre – Pandeli Simesia. Aktiviteti, u organizua ne njeren prej mjediseve te qendres kulturo – artistike Bronx House – ne Nju Jork, nga Organizata e Gruas Shqiptaro-Amerikane “Motrat Qiriazi” dhe kishte per qellim qe me anen e ketij aktiviteti te vinte ne pah vlerat e verteta te ketij krijuesi.


Elmira Muja, aktiviste e dalluar e Organizates se Gruas Shqiptaro-Amerikane “Motrat Qiriazi”, çeli permovimin e librit te Simsise, nen tingujt e orkestrimit te mjeshtrit te muzikes sone, kengetarit te njohur shkodran”superstarit”  Frederik Ndoci,  duke thene se: “Eshte fat qe komuniteti shqiptar ne Nju Jork ka ne mesin e tij me dhjetëra krijues, qe tashme me profilin e tyre po e krijone edhe fizionominë e tyre nepermjet prozes apo poezise, duke zene nje vend te nderuar ne fondin e letersise shqipe brenda e jashte atdheut. Anetari i Lidhjes se Shkrimtareve ne SHBA, Pierre – Pandeli Simsia, krahas shkrimeve te shumta ne shtypin periodik shqiptar te kohes, ne veren qe kaloi doli para lexuesit shqiptar,- tha ajo,- me vellimin me tregime “ Le te jem une Zamira”. Duke qene pjesëtar i shoqerise ku ka mbizotëruar mentaliteti i se kaluares, zoti Simsia,- tha z. Muja,-na sjell kesaj radhe kaq prane copeza jete, qe vijne ne kujtesen tone, me te gjitha ngjyrat dhe drite-hijet. Me kete liber secili nga ne e ndien veten si nje personazh i caktuar i tregimeve te tij. Ne tregimet e Simsise parakalojne para nesh ngjarje dhe njerez nga perditshmeria jone. Personazhe, qe ndonese me fate te njejta, mbartin botekuptime te ndryshme dhe kjo nga fakti i ndryshimit te filozofise se botekuptimit per jeten.

“Le te jem  une Zamira”

Poeti Mehill Velaj, n/kryetar i Lidhjes se Shkrimtarëve Shqiptare ne Amerike, duke drejtuar promovimin e ketij libri, shfaqi nje kenaqesi te veçante për librin e  shkrimtarit Pierre - Pandeli Simsise, me titull “Le te jem  une Zamira...”: “Ne,- tha ai,-  ndjehemi krenarë per vepren letrare te kolegut tone, mikut dhe shokut tone. Duke lexuar librin e poetit, shkrimtarit, gazetarit, publicistit, shokut e mikut tone, s’ka sesi te mos ndjehemi shume me afer njeri- tjetrit. Meditojme dhe kujtojme te kaluaren tone, e shohim perpara drejt te ardhmes sone. Kryetari i Akademis Shqiptaro - Amerikane të Shkencave, Prof. dr. Skender Kodra, Ph. D., pos krjimtarise se autorit, gjeti rastin te pergezoje edhe organizatorin e ketij permovimi, Organizaten e Gruas Shqiptaro-Amerikane “Motrat Qiriazi”. Aktivitete te tilla ne komunitet, kane nje domethënie te madhe,- tha doktor Kodra. - Ato jo vetem po e mbajnë gjalle frymen krijuese te shkrimtareve e artisteve shqiptarë, gje qe u mungoi per vite shqiptareve te Amerikes, por edhe po ngrene tash edhe vlerat e letersise shqipe ne diaspore. I tillë,- tha ai,- eshte per ne dhe Simsia, anetar  i Lidhjes se Shkrimtarëve Shqiptare ne Amerike, me librin me te ri “ Le te jem une Zamira”. Libri i Simsisë, eshte teper hyjnor, natyral, i shenjte, me shpirt, i dhimbshem, i prekshem e i ndjeshem, ai na bashkon ne shume fragmente te gjitheve ne qe i kemi jetuar ato episode te shkruara aq bukur nga autori,- shprehet nder te tjera, kryetari i Akademisë Shqiptaro - Amerikane të Shkencave, Prof. dr. Skender Kodra, Ph.D..

 
Ndërkaq, shkruante ne letren pershendetese dr.  Namik Shehu, i uroj atij suksese te merituara per librin e tij “Le te jem une Zamira...”, Simsise, duke i shprehur edhe nje konsideratë te sinqertë dhe nje respekt te veçante per arritjen edhe me te frytshme e me te begatshme  ne fushen e letersise. Ne kete liber, zoti Pandeli, na paraqitet nje tregimtar i natyrshem ne pershkrimin e tij me shtate episode. Njera me interesante dhe me terheqese nga tjetra. Ai shkruan me nje mjeshtri te veçante dhe te pasur. Me nje lokuilence mjaft te logjikshme, ai na ben per vete neper shtjellimet e ngjarjet e treguara, percaktohet dr. Namik Shehu, i cili, per arsye shendetesore, nuk arriti te marre pjese ne kete permovim, por kishte derguar pershendetjen me shkrim.

 
Me pas Dr. Shehu, shkruan: “E lexova librin per kureshtje, per heren e pare, të dyte dhe te trete… Per heren e dyte u shtyta ta lexoja, se me pelqeu ne aspektin e trajtimit te problemeve, menyren e rrjedhshme te tregimeve. Per se treti, e ndjeva te nevojshme ta lexoja per ta pasur me afer e per t’i pervetesuar mendimet dhe shprehitë, gjuhen e zgjedhur qe ka perdour autori, per te perjetuar ngjarjet e jetes.” Dr. Namik Sheu thote: “Shumica e tregimeve jane te reja qe na mbushin me nje moral te shendoshë e na pastrojnë dhe na largojnë nga gjerat e liga duke na shtuar dhembshurine e njohur me vlerat fetare, familjare e shoqerore. Ai na ben te ndjeshem te nxjerrim lot ngushellimi, per t’u bashkuar deri tek vuajtjet e personazheve ne liber. Ne nje tregim mbushesh me shprehje njerezore dhe pasurohesh me dashuri njerezore si dhe me urrejtjen ndaj fatkeqesive. Ne tregimin “Episodi ne kerkim te varrit”, mbushesh plot me emocione te ndjeshme qe dalin nga zemra me plakosjen e ngjarjeve te shkruara nga autori, ku ai tregon ngjarje nga me tragjiket. Qysh nga vdekja e burrit, nga vrasja e djalit ne kufi, qe nuk i dihej as varri e tj. e tj. Mirepo,- shkrun Shehu,- autori ka arritur te gershetojë me mjaft mjeshteri historinë familjare e komplekse midis brezash. Ai kujton me mbresa e dashuri, kujtimet e perjetuara qe i kane lene ato atij. Kurse tregimi “Biografia”, tregon me te njejten”ngjyre” ate qe shperndau ai regjim, pasojat e vuajtjet e asaj shoqerie. Familjen e la pa burre, femijet e tyre i la pa shkollë dhe pa dituri e ne depresion. Nena u vdiq nga semundja duke u bere keshtu shkak i

emocioneve dhe tragjedive te medha. Ndersa tregimi kryesor “ Le te jem une Zamira”,  na duket si nje romance e jetes prej rinise e deri ne ditet tona. Me kete shkrim autori,  perpiqet te na shkarkojë nga zakonet e vjetra dhe ndikimet frenuese. Ndersa ne tregimin “Arturi” pershkruhet jeta e nje emigranti shqiptar. Ky permovim, qe po behet sot ne Nju Jork, i bashkohet atij permovimi te madh qe iu be atij ne atdheun e tij ne Shqiperi, duke na u paraqitur si nje shkrimtar me prespektin dhe qe lexohet me kurreshtje,- shkrunate Dr. Namik Shehu, n/kryetar i Akademis Shqiptaro - Amerikane e Shkencave .

 
“Ne librin e Simsise, gjejme kudo personazhe te “ndertuara” bukur dhe te shprehuara me nje gjuhe shume te thjeshte. Me gjuhen e “kendueshme” shqipe, ai na njeh me ato personazhe qe u indetifikuan ne Shqiperine e asaj kohe, si me vuatjen dhe me dhimbjen qe kaloi ajo shtrese”, tha nder te tjera ne fjalen e tij gazetari shqiptaro - amerikan, editori i gazetes shqiptaro – amerika e Illyria, z Dalip Greca. Tom Paloka, shkrimtar e gazetar, tregon se libri i ka lene pershtypje per sistemimin dhe tregimin e qarte e te paster. Aktori e dramaturgu i njohur Xhevat Limani, i cili e pershendeti kete permovim me poemen “Gjuha shqipe”, thote se nje shkrimtar duhet te gjeje ne radhe te pare ate gjuhe konkrete, qe e dallon nga shume shkrimtarë te tjere. Simsia, sipas tij, eshte njeri prej atyre shkrimtareve qe duke e njohur metoden, qasjen, di shume bukur ate se çfare do te thote e bene me lehtesi ne te shkruarin e ketij libri. 


Pershendeten, kolegun e tyre me plote perzemersi, dashuri e respekt, gjithashtu edhe  poetja intelektuale  Kozeta (Keze) Zylo, poetja shkrimtare Iliriana Sulkuqi, poeti Nexhat Imeraj e shkrimtari, gazetari e publicisti i njohur z. Skender Shkupi, diplomat e ish- ambassador i Shqiperise ne Ankara (Turqi). Aktivisti i komunitetit Sali Bollati i shoqates Çameria, inxhinier Shaban Arif - Gashi i shoqates “Peja”, anetar i kryesise se Akademis Shqiptaro - Amerikane të Shkencave, humurosti Agim Sula e të tjerë.


“Dy fjale” prej autorit: Pierr - Pandeli Simsia


Vete autori Pierr - Pandeli Simsia, shprehu fjale miradie per organizatorin e ketij promovimi dhe koleget e lexuesit e librit. Simsia, falenderoi me kete rast organizatorin e ketij promovimi  per kete moment kaq poetik qe ka zgjedhur ajo ne kete promovim. Pranverë ne liber, pranverë ne diten e promovimit.   “Erdhi pranvera,- thote Simsia,- sa shume e kemi pritur kete pranvere, pranveres qe me shume se kush i kendoi edhe kengetari Tonin Tershana, ne Festivalin  XI te kenges ne Radio -Televizion. Pranvera atëhere ishte e zymte me re te murrme, deri sa kaluan edhe vitet ‘70 dhe filluan cicerimat e para te dallëndysheve. Ne menduam se erdhi pranvera e shumepritur, kur pame disa re te bardha te vogla, ato copeza shprese te fluturojne ne qiellin e kalter. Por shpejt ato re u kthyen në nje shi te stuhishem qe do te sillte furtunen e madhe me prerje kokash intelektualesh dhe artistesh. Duhet te vinin fillimvitet ‘90-te, atehere kur zogjet filluan te flututrojnë ne qiellin e kalter dhe lajmeruan se pranvera e vertetë filloi tevinte. Dhe ja tani, per fatin tone, jetojme ne ate bote qe enderruam dhe kurre nuk e shijuam ne rinine tone.....

Emri: Ingrid Bego 

Email: albalady@yahoo.com 

Mesazhi: 




Desha t’ju falenderoj per publikimin e gazetes tuaj on-line. Une kam shume vite qe kam ikur nga Berati dhe gjej kenaqesi kur lexoj gazeten tuaj.Ndoshta do ishte ide e mire te kishit nje faqe per diasporen. Shume gjera qe nuk

jane interesante per qyetaret qe jetojne ne Shqiperi, jane shume te kerkuara ne diaspore. 

Do e kaloj faqen tek te gjithe shqiptaret qe njoh. Po te keni nevoje per çfaredolloj ndihme, mos hezitoni te me kontaktoni.

Fajtorë pa 

faj!

“Pafajësia qëndron më lart se virtyti, ajo është një mister i shenjtë”
Viktor Hygo
Refat Lapardhaja
Sistemi ishte i pamëshirshëm me ata që tentonin t’i shpëtonin vathës së tij. Asnjë pakënaqësi, asnjë mendim vetjak dhe vetëm bindje. Për ty mendonin të tjerët...

-More vesh? Dinon e internuan familjarisht në fshat.

-Po ai ka qenë partizan. Ka luftuar. Si kështu?

-Kishte lakra në kokë. Duhet të riedukohet atje, në fshat. 

-Ruajna, Zot! S’dihet kurrë se kur dhe nga të vjen e keqja...

Dinon e çuan në fshatin më të izoluar të rrethit B. I pritën shumë keq.  U dhanë një haur për të fjetur. Nëna e sëmurë, i vëllai i sakat me gruan s’i kishte fort mirë punët. Ajo bënte fajtor për gjithçka të shoqin. Ashtu ishte brumosur.


Dinua ishte njeri punëtor. Brenda pak kohe rregulloi haurin dhe mjedisin për të bërë një jetë sadopak komode.


Kursimet e ndihmuan për të kaluar vështirësitë e para. Bashkë me të vëllanë gjithë ditën mblidhnin lule, i thanin dhe i shisnin. Fitonin goxha. Me fshatin nuk kishin asnjë lidhje. Furri i bukës ishte urdhëruar t’u jepte bukë.

Pothuajse po përshtateshin me këtë mënyrë të jetuari.


Një natë, në një çast intim, e shoqja i thotë:


-Më duket kam ngelur me barrë. 


Kishin kohë që ishin martuar dhe pothuaj  e kishin humbur besimin se do të kishin një fëmijë.


-Çdo e keqe e ka një të mirë. M’i hoqe vuajtjet me këtë që më the.


E keqja s’ka fund. Një  mesnatë erdhën e arrestuan. Kuja u ngrit në shtëpi. Nënës i ra të fikët, gruaja ulërinte. Ç’të bënte vëllai sakat? Tri ditë mbas arrestimit erdhën vëllezërit dhe e morën të motrën.


E martuan shpejt për të humbur lidhjet. Nuk kishin më punë në atë familje. Ata kishin  përbërje të mirë familjare.


E ëma nuk e ngriti më kokën qysh atë natë. Gjendja e saj sa vinte e keqësohej. I biri  sakat i shërbente me të gjitha mundësitë që  kishte. 
Një natë janari mbaroi. Ai duhej të lajmëronte në degë. U ngrit qysh në mëngjes dhe shkoi në degën e brendshme.


-Ik, -i tha kryetari,- do dërgojë njeri për varrim.


Erdhën katër punëtorë të komunales, prunë arkivolin dhe e varrosën në fund të oborrit.


Nga fshati nuk erdhi asnjë për ngushëllim. Kishin frikë apo urrejtje?


Dinua  ishte dënuar  me 25 vjet burg. Asnjë lidhje me familjen. I vëllai vazhdonte jetën duke mbledhur e shitur lule. Me lekët që fitonte, vendosi t’i ngrinte një dhomë të vëllait që ta kishte kur të dilte nga burgu. Punoi gati 15 vjet për atë shtëpi, ama e ngriti. Ku e gjente gjithë atë fuqi ai njeri?! Nuk jetoi gjatë. Vdiq kur i vëllai s’donte shumë kohë që të dilte. Edhe atë  dega e varrosi aty afër së ëmës. Shtëpia u vu nën kontroll të rreptë. Aty për shumë kohë këndoi kukuvajka. Njerëzit kishin frikë t’i afroheshin asaj shtëpie...


Dinua megjithëse ndenji 25 vjet brenda burgut duke i provuar të gjitha vuajtjet, asnjëherë s’e mbushi zemrën e tij me urrejtje. Ai njeri nuk dinte të urrente, bile as armiqtë e tij. Edhe aty në burg ai krijoi një emër të madh për nga karakteri, thjeshtësia, burrëria, urtësia e mençuria. Për 25 vjet ai gëzoi respektin jo  vetëm të shoqërisë, por edhe të autoriteteve të burgut. 


E çuditshme  është se shpesh në kohën e gjumit i kumbonin në vesh fjalët e gruas:


“Më duket se kam ngelur me barrë”.


Ai e  mori vesh se çfarë kishte ndodhur me familjen e tij. E njoftuan për çdo gjë. Bile që gruaja e kishte lënë dhe ishte martuar në një fshat tjetër.


Mbaroi edhe dënimi. U paraqit në degë. Kryetari e priti mirë.


-Urdhëro  çelsat e shtëpisë. Nga dita që ka vdekur vëllai ato i kemi pasur ne. Të jesh i sigurtë se asgjë nuk të ka humbur. Unë jam këtu për të ndihmuar. Përgatit dokumentet për pension. (Këto i ke sa për fillim. I dha një shumë lekësh.)


Mbërriti në shtëpi. Çdo gjë e shkretë. Dy varre po e prisnin.


-Më falni, o të dashurit e mi, për vuajtjet që u shkaktova. U ul dhe zuri qau si fëmijë. Ai duhej të qante se askush s’kishte qarë më parë për ta. Duhej të qante edhe për ata edhe për veten e tij.


Dëgjoi që po e thërrisnin.


Ata u afruan dhe i dhanë dorën.


-Unë jam kryetari i këshillit, ndërsa ky shoku punonjësi i policisë. Jemi këtu për të ndihmuar. Kështu na kanë urdhëruar.


-Ju falënderoj. Të mos më pengojnë për të marrë bukë dhe mundësisht të më lidhni dritat se nuk rrihet në errësirë.


-Kërkesat do të plotësohen brenda ditës. Sidoqoftë për çdo shqetësim ne do të jemi këtu. Për të mira u pafshim.


Ngeli i befasuar nga sjellja e tyre.


Paskan ndryshuar njerëzit gjatë këtyre 25 viteve!...


Gjithë atë ditë u mor me rregullimin e shtëpisë. Shumë gjëra ishin mykur, prandaj i hodhi poshtë të gjitha.


Shkoi hapi arkëzën e nënës me shpresë se mos gjente ndonjë letër brenda. Çdogjë e kalbur. Në fund të arkëzës një kuti mbledhur me rrecka të lyera me vaj. E hapi. Brenda një kuti më e vogël. E hapi edhe atë. Kishte napolona floriri dhe një copë letër ku nuk lexohej asnjë fjalë. Ishte e kalbëzyer. I numëroi. Plot një qind copë.


-Oh, nënë!


Zuri qau me ngashërim për një kohë të gjatë.


Cila nënë nuk do ta sakrifikonte veten për djalin e saj?!


Shkoi në fshat për të marrë bukë. Te furri i bukës vuri re se gjithë muri ishte mbushur me posterat e një vajze që kishte dalë duke qeshur. “Të gjitha votat për vajzën tonë!”, shkruhej në to.


Ai shtangu në vend. Ku e kishte parë këtë vajzë? Po kjo e qeshur? Po këta flokë? Po këta sy? Më duket se më ka lënë mendja. E ku njoh njeri unë? Kam qenë 25 vjet brenda.


-Xhaxha, mjaft u hutove, do marrësh bukë?


-Më fal! Kush është kjo çupë?


-Është kryetarja e kooperativës sonë. Do ta zgjedhim deputete. Është komuniste. E kemi çupë të mirë. Kujtime e quajnë.

   -Sa vjeç mund të jetë? A është e martuar?

   -Jo, e kemi beqare dhe sapo mbushi të njëzet e pesat.

   -Po ju nga jeni  që po pyesni kaq shumë?

  -Dje kam dalë nga burgu dhe nuk njoh njeri.

   -Më falni. Mos doni ndonjë nga këto posterat ta merrni me vete?


-Po të doni ta shikoni Kujtimen, ajo nesër këtu ka një miting në ora gjashtë.


-Të faleminderit, moj bijë.


Të nesërmen  u ngrit shpejt dhe takoi kryetarin.


-Gjeta këto tek arkëza e nënës. Ç’të bëj me to?


E dinim që ishin atje. Çoji në bankë. Ata do të japin lekë shqiptare. Një këshillë. Mbasi të plotësosh nevojat e ngutshme, lekët mbylli në arkën e kursimit. Interesat do të ndihmojnë shumë. Merru me dokumentet e pensionit. Mendoj se duhesh të martohesh sa më parë. Nuk është vonë.


Dinua po priste me padurim orën gjashtë të ditës së nesërme. Ajo erdhi dhe turma brohoriste me ovacione për të. Kishte zënë vend në rreshtin e parë me të moshuarit e tjerë. Ajo erdhi tek ai, i rroku dorën fort, ndërsa ai po dridhej i tëri nga emocionet.


-Më duket që ju s’jeni mirë? Pse erdhët në miting?


-Jo, s’kam asgjë. Erdha për të parë ty.


Bashkëbisedimi u zhvillua shpejt, kështu që askush se mori vesh ç’u tha aty. Nuk di ç’po i ndodhte, por ai dëgjonte me vëmendje dhe duartrokitje si gjithë të tjerët. Nuk ishte mitingu i parë që mori pjesë. Kudo që shkonte ajo, ai ishte i pranishëm, gjithmonë në rreshtin e parë.


Për të ishin të njohura të gjitha tiparet e saja. Zëri, mënyra e të  folurit, bile edhe lëvizjet. Ai e njohu se kush ishte ajo vajzë.


Ajo u zgjodh deputete. Priste urime nga të gjithë. Mori guximin dhe shkoi edhe ai. Për çudi në atë çast nuk kishte njeri në zyrë.

   -Të uroj nga zemra suksese dhe lart e më lart, moj bijë!

    Në tavolinë i la një tufë me lule fushe.

   -Më thoni, kush jeni se gjithmonë ju pashë në mitingjet e mia.


-Një plak që ju do shumë. Për të mira u pafshim.


Hapi derën dhe u zhduk. Në atë kohë hyri operativi i zonës. 


-Kush është ai njeri që doli nga zyra ime?


-Një i burgosur politik që ka bërë 25 vjet burg. Ai vazhdimisht ka ardhur nëpër mitingjet e tua. Bile shtëpinë e tij e ka mbushur me posterat e tua. Të gjithë këta që dalin nga burgu e kanë një dërrasë mangut. Çfarë donte?


-Erdhi më uroi që u zgjodha deputete. Po çuditem me sjelljen e tij... Kaloi disa kohë që ata s’ishin parë. Ajo ia tregoi së ëmës se çfarë i ndodhi me Dinon.


-Mos u bëj merak se do të jetë ndonjë i lajthitur... 


-Sa the ka ndenjur në burg? Si e ka emrin? 


-Ra në mendime të thella...


-Nuk i mora vesh. Do bisedoj me kryetarin se mos është ndonjë provokim. 


Kryetari tha: E quajnë Dino. Ka bërë plot 25 vjet burg. Ka qenë partizan. Kokëfortësia e mori në qafë. Njeri me karakter dhe shumë i ndershëm. Gjatë kohës së burgut i vdiqën nëna dhe një vëlla që e kishte sakat. I betuar kundra këtij sistemi. Nuk mund ta shpjegoj interesimin për ju”. 


Ajo u kthye në fshat me një benz të bukur. Fëmijët po e ndiqnin maiknën prapa duke brohoritur nga gëzimi.


Për fat Dinua ishte duke marrë bukë në atë kohë. Nga dëshira për ta parë dhe për ta përshëndetur, vrapoi dhe ai. Sigurisht nuk kishte fuqi, u pengua dhe ra.  Makina kaloi dhe parafangua e saj e përplasi pas një guri të rrugës pa dashje. Shoferi dhe ajo që ishte brenda nuk panë gjë.


U dëgjuan të bërtitura dhe ai frenoi në vend. E keqja ishte bërë. Deputetja vrapoi drejt viktimës dhe atëherë ajo pa që ishte Dinua. E ngriti në krahë dhe e futi brenda në makinë.


-Shpejt në spital. Sa mbërritën, u fut në sallën e operacionit. Erdhi kryetari i degës. Ajo i tregoi se si ndodhi ngjarja. Shoferi nuk kishte faj. Tronditja e saj ishte e madhe. Dolën mjekët (shumë pak shpresa ka). Ata shkuan për ta takuar. Ai hapi sytë. I njohu dhe u buzëqeshi.


- Shoferi nuk ka faj, kryetar, të lutem, më lërë vetëm me deputeten.


-Afrohu, se nuk kam fuqi të flasë. 


E zuri prej dore dhe e pa në sy.


-Ti, ti je, va-va-vajza ime. -Pyete nënë tënde. I-shi-m të mar-tu-ar ba-shkë!


-Mooooos! U dëgjua një klithmë që tronditi gjithë spitalin.


Kur hapën derën, Dinua kishte vdekur. Në tokë pa ndjenja kishte rënë deputetja.

Lajme shkurt

RE NE DYQAN, ARRESTOHET 44 VJEÇARI 
 
Nje 44 -vjecar eshte arrestuar nga policia ne oret e para te mengjesit, pasi ka mashtruar nje shitese, te ciles i ka marre tre celulare. Burime te policise bejne te ditur se rreth ores 9.00 eshte bere arrestimi ne flagrance i shtetasit Sazan Tore, 44 vjeç, lindur ne fshatin Osmenzeze, komuna Sinje dhe banues ne qytetin e Beratit. Arrestimi i tij u be pas denoncimit te nje tregtareje celularesh, se ciles ai i kishte vjedhur tre celulare me çmime te shtrenjta. 


Tregtarja 30 -vjecare H. L., banore ne lagjen “28 Nentori” mesohet qe ne polici ka thene se nje person e ka mashtruar duke arritur t’i merrte nga dora tre celulare. Sipas saj, 44 -vjeçari ne nje moment ka bere sikur po fliste me celular, per t’i terhequr vemendjen dhe, pasi ka marre celularet, eshte larguar me shpejtesi. 


Pasi tregtarja ka lene te dhenat e pershkrimit te personit, menjehere policia kriminale eshte vene ne kerkim per kapjen e mashtruesit, i cili eshte zbuluar dhe ndalur pas 1 ore kerkimesh. Burime te policise thane se gjate marrjes ne pyetje nga oficeret gjyqesore, 44- vjecari ka thene se celularet do t’i blinte. Nga kontrolli i ushtruar ndaj Tores, ne xhepat e tij policia ka gjetur vetem 40 leke te reja.

CILESIA E DOBET E PUNIMEVE NE UJESJELLES LE PA UJE FSHATIN DYSHNIK

Tashme duket se rastet e firmave “fantazma” qe fitojne tenderat per ndertimin, apo rikonstruksionin e objekteve te caktuara, terheqin fondet dhe, sapo nisin punimet, largohen pa nam e pa nishan, po behen gjithnje e me te shpeshta ne realitetin tone. 

Rasti me i fresket mesohet te jete ai i firmes ndertuese per ujesjellesin e fshatit Dyshnik te rrethit te Beratit, per te cilin edhe pse qeveria ka investuar nje fond prej 80 milione lekesh, perseri banoret e tij vuajne etjen per ujin e pijshem. Ky fshat perbehet nga 4 mije banore te cilat prej kohesh nuk shohin uje ne çezmat e shtepive te tyre per shkak te amortizimit ne rrjetin të ujesjellesit qe bente furnizimin me uje te pijshem. 


Pikerisht per rehabilitimin e rrjetit te ujesjellesit, u akordua fondi prej 80 milione lekesh dhe firma qe fitoi tenderin, emri i se ciles ne fakt ende nuk eshte mesuar nga banoret, nisi punimet. 


Banoret e ketij fshati bejne te ditur se punimet e dobeta te kesaj firme ndertuese arriten deri ne gjysme dhe me pas ata arritem vetem te mesonin largimin e mistershem te saj, e cila iku pa lene gjurme se bashku me leket. Sipas banoreve, depoja qe eshte ndertuar ne krye te fshatit nga firma, tashme ka mbetur e braktisur pasi ne rezervuarin e saj nuk shkon asnje pike uji. Shkak per kete eshte bere cilesia e dobet e punimeve te firmes ndertuese, e cila ne vend te tubave me permasa te medha, ka vendosur tubacione me permasa te vogla qe s’kane force qe te transportojne ujin deri ne depo. 


Drejtuesit e komunes se ketij fshati e kane bere prezent shqetesimin e banoreve, ne keshillin e qarkut te Beratit ku eshte premtuar qe se shpejti do te ngrihet nje kontroll me specialiste te kesaj fushe, per te zbardhur abuzimet e mundshme ne zbatimin e projektit te ketij ujesjellesi.

Identifikohet kufoma e gjetur në ujërat e lumit Drino në Gjirokastër. Trupi i pajetë i konstatuar në të dalë të qytetit jugor, i gjetur nga disa banorë të zonës, brenda një thesi të cilit i ishte lidhur gryka, i përket shtetasit Rudolf Guçe, banor i lagjes “Kushtrim” Berat. Identifikimin e ka bërë dje policia e Gjirokastrës në bazë të shenjave që ka dhënë gruaja e tij Melina Guçe që nga Athina, e cila ka komunikuar me kunatën e saj Ludmillën në Durrës, pasi ka mësuar lajmin për trupin e gjetur në Drino të Gjirokastrës.  Po dje të afërm të viktimës, 40- vjeçarit Rudolf Guçe është përcjellë për në varrezat e qytetit të Beratit. Rudolf Guçe, ka që nga viti 1990 që është larguar dhe ka punuar emigrant në Greqi, me ndërtimet si punëtor krahu ndërsa ishte i martuar me Melina  Guçen, nga martesa me të cilën që prej 20 vjetësh, nuk kishin fëmijë. Për disa kohë çifti kishte jetuar në Durrës para vitit 1990, ndërsa vetëm pak kohë në vitin 1997 kanë jetuar në Berat e Durrës dhe pas vitit 1998 nuk ishin kthyer më në Shqipëri.

Dilaver Xhelili
Të mbrojmë mushkëritë e qytetit tonë

Themeluesit, për qëllime mbrojtjeje, e vendosën qendrën e banimit në një vend strategjik ku harmonizohen të gjitha relievet e natyrës, fusha, kodra dhe male. Qyteti i moçëm u rezistoi dhe iu përshtat kohërave duke ruajtur  fizionominë e antikitetit me natyrën e gjelbëruar që rrallë e kanë qytetet e tjera të vendit tonë. 


Beratin e kanë patur dhe e kanë zili për të jetuar, për faktin se ka një klimë të shëndetshme dhe ekonomi relativisht  të lirë. Kjo është e theksuar sot sidomos për familjet e varfëra, të cilat nuk e përballojnë dot jetën  në qytetet e mëdha. Sidoqoftë klima dhe peizazhi i Beratit janë shumë të mira për të gjithë, për të pasur dhe për të varfër. Uji i lumit Osum që kalon përmes qytetit, në verë e freskon ajrin dhe në dimër e zbut. 


Kodrat e veshura me pisha dhe ullinj hijezojnë lagjet shkëmbore në ditët e nxehta dhe pastrojnë ajrin nga pluhuri i tepërt. Drurët dekorativë anës rrugëve, nëpër parqe dhe rrepet anës lumit i mbrojnë  banorët që janë duke lëvizur apo duke u shplodhur nga dielli i nxehtë dhe pluhuri. Lulishtet e shtruara me barin “garon”  të shkëpusin për disa momente nga andrrallat e ditës.


Të gjitha këto përbëjnë  mushkëritë e qytetit tonë që e pastrojnë ajrin, pa të cilin nuk mund të jetojmë. Jemi të privilegjuar që jetojmë në një mjedis të tillë natyror, me Osumin dhe gjelbërim nga të gjitha anët. Prandaj duhet jo vetëm t’i mbrojmë  këto mjedise të gjelbra, por edhe t’i shtojmë ato. T’i mbrojmë  këto mushkëri të qytetit tonë, ashtu siç mbrojmë mushkëritë e trupit tonë në qoftë se duam të jemi të shëndetshëm.


Pushteti vendor në Berat ka patur traditë të mirë në gjelbërimin e qytetit duke mirëmbajtur e krijuar kushte të reja, duke mbjellë drurë e shkurre dekorative edhe në faqen shkëmbore të lagjes Mangalem. Gjithashtu shumë pisha, ligustra, panja, mimoza, blire, gështenja të egra, rrepe etj., u mbollën nëpër rrugë e parqe, në faqet e  zhveshura të Kalasë, të Shën Thanasit e Goricës.


Ndihmesë fillestare në këtë fushë ka dhënë inxhinieri i gjelbërimit Hasan Metuli, më vonë Fidai Gishti etj. Këto vitet e fundit veçohet puna e lavdërueshme e  agronomit Baftjar Kafexhiut ose Jarit siç i thërresin shokët e kolegët. Jari është i apasionuar pas gjelbërimit dekorativ. Eksperiencën e grumbulluar me mjaft guxim po e vë në funkison të qytetit të lindjes. Nën kujdesin e sektorit që e drejton prej disa vjetësh agronom Baftjari, jo vetëm që u bë ripërtërija e mjediseve të gjelbëruara të shkatërruara gjatë vitit 1997, por janë shtuar drurë dhe lulishte të reja me elemente shplodhëse të  hijezuara. Të tilla janë lulishtet e bibliotekës, në qendër, te 6-katëshi etj.


Në këto mjedise të bukura e të pastra shplodhen jo vetëm mosha e brezit të tretë, por edhe të rinj, sidomos nxënësit e shkollave në minutat e pushimit apo pasditeve. Pensionistët si brezi më i persekutuar  i shtetit tonë (për shkak të pensioneve shumë të ulta), nëpër lulishte e parqe e marrin  pa pagesë ajrin e pastër duke e thithur me ato mushkritë e tyre të dobësuara (nga pamjaftueshmëria e të ushqyerit). Këtë ajër të pastër e thithin dhe mushkëritë e njoma të fëmijëve kur i nxjerrin për të lodruar. Për ajër të pastër kemi nevojë të gjithë.


Prandaj ta  mbrojmë dhe ta shtojmë gjelbërimin e qytetit. Njerëzit tani po e kuptojnë këtë domosdoshmëri dhe janë bërë më të ndërgjegjshëm. Të rinjtë nuk i thyejnë më drurët e mbjellë, nuk vënë këmbët në stola, ku të tjerët ulen. Në këtë drejtim sigurisht kanë ndikuar trysnia qytetare, edukimi shkollor dhe roli i medias. Mos të nxjerrim inatin e varfërisë te shkatërrimi  i gjelbërimit. Pyjorja dhe bashkia t’u dalin për zot pishave në faqen  perëndimore të kalasë, të cilat po zhduken nga ndërtimet pa leje. Gjelbërimi është ajër i pastër për mushkritë tona dhe shplodhje mendore. Largon stresin derisa të vijë koha për t’u sistemuar me ndonjë punë. Pra, është ushqim dhe ilaç pa pagesë për ne qytetarët e Beratit (megjithëse paguajmë taksa indirekte).


A ka vend për punë të mëtejshme në mushkëritë e Beratit? Sigurisht që ka shumë. Rrugët dhe sheshet në brendësi të lagjeve janë të zhveshura. Sundon pluhuri, balta dhe pellgjet e ndotura. Kjo është stërthënë. Pra,  mungojnë lulishtet dhe drurët gjelbërues. Që të realizohen këto më parë duhet të rregullohet infrastruktura në brendësi  të lagjeve. Nuk zhduken pellgjet duke mbushur gropat me zhavorr, por vetëm duke rehabilituar sistemin e kanaleve që largojnë ujërat (të zeza e të bardha). Politika e hedhjes së zhavorrit më tepër po dëmton jetesën e  banorëve, sepse po ngrihet artificialisht niveli i rrugëve e shesheve duke bllokuar hyrjet dhe katet e para po bëhen  të pabanueshme. Pra, primare janë kanalizimet. Sigurisht që këto i dinë të gjithë drejtuesat e bashkisë në vite, por “nuk kanë kohë” t’i bëjnë. Pas sistemimit të ujërave mund të fillojë mbjellja e drurëve dhe krijimi i lulishteve me aksesorët përkatës. Në këtë fushë  do të përfshihen dhe vetë qytetarët me kontributin e tyre fizik. Familjar dhe tregtar do të mbjellin dhe mirëmbajnë para zonës së tyre, rrugë e sheshe të pastra e të gjelbëruara, sepse është për të mirën e shëndetit tonë dhe të ndeshemi para turistëve që shpresojmë se do të vijnë.


Ndërmarrjes së gjelbërimit do t’i sugjeroja që nëpër parqe e lulishte të shtonte dhe asortimente të reja të bimësisë spontane, si murrizi, lojfata, xana (gjineshtra), thana etj., që e zbukurojnë shumë mjedisin me lulëzimin e tyre.

Qemal Bendo
Curzio Malaparte

Tërbimi fatal

Ende është natë, natë e thellë dhe e largët dhe yjet tashmë po perëndojnë në qiellin e zbehtë ku një dritë e gjelbërt del si bar mbi majën e maleve të largët. Akili del me rrëmbim  nga tenda dhe niset me hap të lehtë  drejt  detit krejt çoroditur.  Ai ka veshur një  tunikë të lehtë prej leshi të kaltërt, të ngushtë në bel i shtrënguar nga një rrip algash me fije të argjenda. Një push i verdhë, si pluhur ari shkëlqen  në krahët dhe këmbët e tij.  Dekolteja e gjerë e tunikës zbulon harkun e bukur  të qafës  dhe shpatullat e gjera, gjoksin e madh me gjinjtë e veckël si prej çupuline. Në qafën si mermer i bardhë qëndron  koka krenare  dhe fisnike, koka e bukur me flokë të gjatë e të verdhë e të lëmuar, që flladi i detit ia shpupuris me ëmbëlsi. Ai ecën duke çaluar. Këmbët e zbathura lënë  mbi rërë një gjurmë që zhduket menjëherë. Një dritë e zbehtë yjesh reflektohet në det me dridhje të gjata e të argjendta dhe re të bardha si qumështi rrjedhin poshtë në anë të pyjeve të Idas. Qielli mbulohet si me luspa të kuqërremta. Horizonti i detit është ende sterrë i zi që ndërpritet herë pas  here nga vezullime të zbehta të një shtrëngate të lodhur, e cila largohet e heshtur tutje anëve të  dhembëzuara të reve  të mëdha e të bardha. Akili nis të vrapoj ngadalë  i heshtur nëpër ajrin e pastër e të ngjeshur, që nga lindja tani plasaritet  dhe çahet  në mijëra buzë të kuqe. Bregu i detit  është një hapësirë e pafundme rëre, që  dora-dorës, duke u ngjitur në një farë lartësie,  mbulohet nga një pyll i rrallë gjineshtrash dhe brukesh, ku aty këtu ndërpritet nga grumbuj të dendur kallamash me gjethe të gjata e të gjelbra, që fëshfërijnë në erë me një kërcitje të ëmbël si uji që rrjedh. Akili dëgjon në errësirë fëshfërimën dhe zhurmën e përroit. Befas i vjen pranë oshëtima e lumit. Ja pra, bregu i Skamandras i dendur me kallama, ku në zallishten e bardhë  rrjedh damari i zi i lumit. Pranë grykës së lumit si hark ai rrjedh përgjatë rrugës me rrëke dhe futet në det midis dy gardhesh të dendura xunkthi. Midis lumit dhe detit shtrihet një gjuhëz rëre. Këtu qëndron Akili në pritje të agimit. Tashmë ai është shëruar prej tërbimeve të kota dhe për shumë ditë qëndroi i mbyllur  në çadër, me zemërimin e tij mizor, duke dëgjuar  galopin e vrullshëm të  kuajve që vrapojnë në betejë dhe zërin e ngjirur  të trumpetave, ulërimat  e përziera, rrëmujën e arratisjes, rënien e kobshme të tamburëve në perëndim të diellit, kur luftëtarët ngrejnë flakadanin në breg të detit  dhe era që hyn tek flakët me një kërcëllim vajtues.


Një shkumë e zezë i lag buzët, rrotullohej për tokë duke ulëritur, rrinte për orë të tëra shtrirë në shtrat, me gjunjët të mbërthyera nga ngërçi, me sytë gjysmë të mbyllur e të dridhëruar nga ethet nën përkëdheljen vëllazërore të Patrokolit. Ajo dorë e butë dhe e lehtë i kalon mbi ballin gjithë djersë. Tani ai është shëruar. Një mërzi e lodhshme dhe e largët i zbut venat. Donte të qante, por sytë i digjnin  dhe në vesh i kumbonte një gumëzhimë e vagëllimtë dhe e largët.


Kishte një  mërzi të vogël, një dëshirë për paqe, për morinë e pyjeve prej ahu, për hënën verore që lodron lart mbi tërshërën e dendur.


Në këtë breg të zhveshur, Akili rri në pritje të agimit. Qielli është i kthjelltë si një kupë e stërmadhe me buzë të vakëta. Deti gulçon ëmbël te këmbët e tij, si një grigjë dhenësh që fle dhe erë të fortë algash dhe kripë përzihet me një aromë leshi dhe qumështi. Dallgët e bardha lëvizin në gjysmëhijen, si në shpinën e leshtë të deleve. Rreth  tij mbi  ranishte përzihen gjurmët e thundrave të kuajve me atë të  pëllumbave të egër dhe të njerëzve. Ah, ende ka një  dhimbje therëse të thembrës, një sëmbim i shkurtër dhe shpues. Fut këmbën që i dhëmb në ujë dhe dallga i pickon lehtë thëmbrën. Ndihet i raskapitur dhe i  mpirë  dhe donte të flinte. Patrokli në këtë orë është shtrirë në shtratin e tij të thellë  pranë Ifit të tij besnik, me gojën gjysmë të mbyllur dhe me një buzëqeshje të përhumbur me krahët e lodhur lëshuar në gjumin e ëmbël. Një aromë trëndafili përhapet në çadër. Armët e varura shkëlqejnë në parete dhe në një cep të errët mburoja e artë ngrihet duke vetëtitur  si dielli mes mjegullës së agimit. Pranë çadrës, të lidhur me kapistër, vigjëlojnë dy kuajt e Akilit, dy heronjtë hyjnorë, për të cilët Jupiteri i ka vënë emrin Xanto dhe Balio, bijë të Zefirit e të  Podarxhe Arpias. Ata flasin midis tyre me zë të ulët dhe po qanin vdekjen e pritshme të Patroklit e të Akilit. “Ende po flenë”, thotë Xantoja. Të dy kuajt afrohen te tenda, futin kokën në të çarën  e saj dhe shikojnë në gjysmëhijen e ngrohtë dhe erëmirë. Patrokli i pavetëdijshëm për fatin e tij, fle i shtrirë në krah të Ifit, duke buzëqeshur ëndrrave të reja. Nuk dëgjon kuisjen e qenëve të Adës dhe shumë dhe shumë afër krrokitjen e korbave në ultësirën e shkretë të Iliosit.


“Mos e zgjuaj” mërmërit Balio. Toka tërë natën ka dremitur dhe tani po fillon të zgjodhet dhe Agimi përmbyt lindjen si shkumë e artë. Sytë e kuajve shkëlqejnë në hijen  e kuqërremtë  me  brazda  lotësh, si qielli  veror me yje që bien.

“Po Akili, ku është Akili?- pyet Xantoja shokun.

“Ndofta do të jetë atje poshtë në buzë  të   detit”, thotë Balioja. 

Dhe ata  largohen  në   heshtje, duke futur thundra pa zhurmë në rërën e lagur e të rrudhosur. Vrapojnë drejt  grykës së Skamandros  dhe  shohin Akilin ulur mbi cekëtinën  e zhveshur. Reflekset e praruara të agimit i ndezin flokët e gjatë e të verdhë.

“Ora e tij e fundit po afron,- psherëtin Xantua,- ndofta do të vdesë”. 

Dhe ata ndalojnë për ta parë nga larg, qajnë në heshtje duke tundur lelen kaçurrele.


Akili e ka  dëgjuar zhurmën e thundrave në rërë, ngre kokën dhe kthehet e shikon në largësi muret e Iliosit, që spikasin të nxira në qiellin e kaltërt. Ora e fundit për të  po afron, ai e di që do të vdes. Porsa ka  mbushur 23 vjeç, pra shumë më i ri se Patrokli, por më i  lumtur, shumë më i lumtur se ai. O Patrokël, miku im i dashur! Befas ngrihet dhe nis të vrapojë përgjatë bregut të detit, por një dhimbje  therëse e bënë që  të ndaloj pa frymë. S’është hera e parë që ai ndien thëmbrën të  mbërthehet papritur si nga një dorë me thonjë të mprehtë. Dhimbja therëse i pret këmbën, lëshon fije dhe degë, i ngjitet në gju, mbi kofshë, i përhapet në bark, në gjoks dhe si një lëmsh  prej rrënjësh futet ngadalë në rërën që e tërheq poshtë  drejt Adës së zymtë. I duket sikur rëra i ngjitet në gju, i shpërdridhet, i jep një këputje dhe një dhimbje e menjëhershme, i errëson sytë, shpërthen në një ulërimë dhe bie pa ndjenja. O Patrokël, Patrokël! Një parandjenjë  ugurzezë i bren shpirtin. Sonte, ndofta nesër edhe Patrokli  do të shtrihet  i zhveshur në këtë breg deti të huaj. Tashmë Ifi besnik e zgjuan, i përgatit rrobat e bukura erëkëndshme nga parfumet  dhe pomade dhe armët  që shkëlqejnë si  ar. Të vdesësh. Një qiell si koral ulet mbi kodrat e largëta. Guaskat e përhapura  në breg mërmërisin me zë të druajtur, zogjtë këndojnë ndër  gjineshtra, një trumbë laureshash çan ajrin, deti gulçon si një grigjë që zgjohet dhe kërkon  barin e butë ndër shkëmbinjtë.


Akili kthehet drejt horizontit të detit. Imazhi  i nënës i kthen në kujtesë ata sy të dashur, atë gji të butë e të shkumëzuar, ato flokë të kaltërt thurur prej algash të gjelbra. Ringrihet me zor dhe niset duke  çaluar drejt fushës që tashmë zgjohet  me një zhurmë të gëzueshme. Nga  çdo anë vijnë britma të ngjirura festive. Ushtarët dalin këmbadoras nga çadrat, vështrojnë qiellin duke përplasur qerpikët, hapin gojën  për  gjurmë dhe pështyjnë për të  kruajtur fytin. Përpara anijeve shuhen zjarret  e fushimit, marinarët derdhin kova me ujë në kuvertë, lajnë direkët, litarët, bankat e remëtarëve, kallumët, me një lloj lecke ngjyrë gjaku kafe.  Grupe rekrutësh të rinj, të ardhur para ca ditësh, nisen drejt stadiumit. Gjithçka në fushë është vrap, thirrje, vringëllim armësh dhe zërash.

Akili vështron për rreth dhe gufon  nga një lumturi  e përhumbur. Ajri është i pastër, mbushur me zëra të këndshëm. Fati i tij mizor është edhe lumturia e tij mizore. Fat i denjë për të, për bukurinë e tij, për  pafajësinë e tij, për forcën e tij të pamposhtur. Ai ecën duke u mbështetur lehtë mbi thëmbrën që i dhëmb. Sonte, ndofta nesër, në kulmin e betejës, një dhimbje e tmerrshme në thembër do të lajmërojë se ora e tij ka rënë, se heshtja fatale e ka arritur shenjën. Dhimbja e papritur do  ta  mbërthej në këmbë, do të zgjerojë degët e saj në kofshë, bark, gjoks dhe shpinë, do të fusë rrënjët në rërën e kuqe të gjakut. Ai do të qëndrojë ashtu në këmbë, me krahët lart nën muret e Iliosit, para gardheve të shumta prej mburojash dhe heshtash, rrënjosur në tokë si pemë e shembur nga rrufeja. Do të dëgjojë zërat e shokëve për rreth,  duke e  thirrur në emër, gjëmimin, kërcitjen e turbullt të kacafytjes për t’u  larguar pak nga pak e të zhduket në hapësirën e errët, do të ndiejë  vetëm erën  e këndshme të mbrëmjes të hyjë në flokët e tij, si  midis  degëve të pemës. Do të dëgjojë në atë heshtje zërin e Patroklit që e  thërret nga errësira dhe Patrokli do të vijë drejt tij gjithë dhimbje dhe buzagas. Me një përpjekje të madhe do të shkulë këmbën e rrënjosur në tokë, do të hedh hapat e parë duke u lëkundur, do të zhytet ngadalë në hijen përballë mikut të dashur, që e rigjeti përgjithmonë.

Përktheu: Bardhyl Myftiu
Namik Selmani  
Mosha e dashurisë

Një ditë dy burra të moshuar, por dhe shumë të mençur, ishin ulur pranë lumit të Osumit dhe pyesnin njëri-tjetrin. 


I thoshte njëri: “Kur ka lindur njeriu i parë, vëllai im? Kur nisi të bëlbëzojë fjalët e para e cilët qenë ato fjalë ? Kush i dëgjoi ato fjalë veç maleve e lumenjve?….Veç gurëve e fijeve të barit që ulnin kokat e brishta prej një flladi që frynte në luginë?” 


I thoshte tjetri: “Po dashuria kur lindi, more miku im i mirë? Kush e krijoi atë? Ç’ditë ishte? Ishte mëngjes apo mbrëmje? Apo një natë e pambaruar kur njeriu kërkon pak dritë që të hedhë tej tmerrin e verbërisë së tij? Pse e krijuan ata? Nuk iu mjaftonin njeriut ilaçet e shumëllojshme që kishin krijuar paraardhësit e tyre për të shëruar sëmundjet e tij të panumërta?”


Të çuditshëm vërtet pleqtë e lagjes sime! T’i quaje të papunë, edhe mund të gaboje. Bisedonin me aq zjarr sa kafetë e tyre po ftoheshin e ata i harruan fare. Për besë, i harruan. Pyesnin e i jepnin përgjigje njëri-tjetrit.  Me aq sa mundnin. Me aq sa dinin. Se helbete, ata nuk ishin më të diturit. Ishin aq të ditur sa të dëgjonin të tjerët e të thonin se nuk i dinin të gjitha gjërat që shihnin, dëgjonin e preknin. S’e kuptuan se mes tyre kishte ardhur dashuria. Si një fjongo që një ditë ngjitet në flokët e një vajze për t’ia bërë më të bukur flokët e fytyrën e saj, kur ajo shkon në takim apo  në dasmën e saj të ëndërruar… Secili si pa dashje nisi të kujtojë babain, gjyshet e gjyshërit të nënës e të babait, të kujtojë stërgjyshërit që ishin aq të shumtë sa ata mund të mos ua dinin as emrat… Ishin  harruar pak nga tërë ato ujëra që kishte sjellë Osumi në tërë shekujt e tij. Dhe nisën më tej të merrnin ca këngë të vjetra që i kishin mësuar pikërisht prej këtyre pleqve të urtë që, edhe pse nuk kishin bërë asnjë ditë shkollë (se mos ishte faji i tyre), ishin si ca profesorë të rreptë muzike, pikture. Me librat e djemve të tyre, ashtu se tespihet e pleqve, i shfletonin shpesh librat, ia hapnin si ca dhomëza të bukura që i kishin parë për herë të parë ose që nuk i kishin parë kurrë, por iu kishin besuar miqve (ish koha kur besohej njeriu). Ca profesorë që nuk harrohen lehtë më tepër për rreptësinë e tyre  se sa për butësinë e kadifenjtë të shpirtit të tyre që e fshinin thellë si ca sende të florinjta që  gratë e shtëpisë, nënat apo gjyshet  e gjalla i fshehin në ca vende të çuditshme, nën rrobat e nusërisë që dukeshin si ca pasaporta me të gjithë identitetet dhe me amanetin e madh që dikur t’i mbanin në flokë, në duar mbesat… Ata burra vërtet  s’dinin të bënin politikë në ca oda, po më tepër bënin punë, punë, mbillnin vreshta e hapnin brazda… Pa nisën të hidhnin edhe një valle ku njëri kërcente në gjoksin e tjetrit. Kush i pa atë ditë marsi me diell, nuk tha se ishin të marrë. Jo. Jo. I niihnin të gjithë e fjalën e tyre donin që ta dëgjonin kur të ishin pak të lodhur nga puna e hallet. Thanë se midis tyre kishte ardhur Dashuria, e cila ishte zgjuar nga një gjumë shumë i lehtë. Si një gjumë nëne. Po ishte një Dashuri e re. Një Dashuri që ngjante me një burim, dikur të fjetur , por që zgjohej vrullshëm me ata damarë të blertë. Edhe në fshatrat prej nga kishin ardhur të dy burrat, kishte mjaft burime të tilla. Më i madhi ishte Burimi i Izetit. Mbi pasqyrat cipërrëqethura të ujërave të tyre, kishin ndalur fëmijët e vegjël kurrizdjersitur, pas një loje më të gjatë se i kishin porositur nënat. Një çift i sapodashuruar kishte parë në ato pasqyra puthjen e tyre të parë, pak sa të trembur nga gjuha e burimit. Kishin pirë udhëtarët e qyteteve të largëta, pa e ditur se kush e kishte zgjuar atë burim. Po një gjë e kishin të sigurtë: ishte Dashuria për njerëzit që e kishte zgjuar nga ai gjumë i nëndheshëm atë krua. Që e mbante të tillë edhe në ato mote. Që do ta mbante edhe pas vdekjes së tyre fizike.  Si një Memorial të ri Dashurie për veteveten, edhe pse tërë jetën asnjëherë nuk u mburrën për djersën e tyre të ndershme. E të futeshe në çadrën e kësaj dashurie nuk  kishe nevojë të pyesje për moshën. Joo! Kurrë të mos pyesje! Asnjëherë nuk do ta gjeje të saktë. Dashuria ishte kaq e vjetër sa asnjë prej tyre nuk e mbante mend se kur kishte lindur… Bisedonin burrat e mençur e kujtuan se në Kodrën e Diellit, pranë malit më të lartë të krahinës së tyre, ishte ende një mën me ca kokrra të mëdha e të kuqe që mbante si në një sofër të gjithë fëmijët e fshatit sa herë vinte maji. Po si s’mbaronte ai mën!? Padyshim një njeri me moshën e Dashurisë e kishte mbjellë atë që duart e stërnipërve të zgjateshin me maja të gishtërinjve të tyre hollakë plot gëzim fëminor te degët e mënit, edhe pse nuk ia dinin emrin kopshtarit. Pyesnin të dy e fjala iu shkoi te muret e larta të kështjellave dhe themelet e tyre të forta e të thella. Shumë miqësisht i thanë njëri-tjetrit se te djersa e mjeshtërve ishte Dashuria për Atdheun e lirë, dashuria për artin e gdhendies. Dhe nuk debatuan aspak. Ku janë sot ata? Mos i kërkoni. Asnjë varr prej tyre s’do ta gjeni që, në vend të përkëdheljes së kallove që të lë guri i rëndë, t’u përkëdhëlni ndonjë fije bari të hazdisur nga koha… Njëri nga ata që kishte më shumë shkollë i tregoi tjetrit se kishte dëgjuar për një mësues të shqipes që quhej Petro Nini Luarasi. Kur e vranë armiqtë e kombit e të diturisë, ai iu kërkoi një gjë: “Mblidhmani gjakun tim se do t’iu duhet fëmijëve të kombit tim për të shkruar shkronjat e zjarrta të shqipes!” Mbeti ai te fjalët që sot i shkruan historia. Po mbeti më gjatë Dashuria. Dashuria pa moshë. Dashuria për gjuhën amtare që është më e gjatë se më i moshuari i kësaj bote të madhe… Tjetri i kujtoi fjalët e Mësuesit të Popullit , djalit të Kalasë së Beratit, Babë Dudë Karbunara, i cili mbeti qoftë edhe me një fjalë-monument: “Kush nuk mëson gjuhën e vet, është i dënuar për jetë” E kur u bënë gati të shtrëngonin duart e ndarjes disaorëshe, kujtuan me mend fjalë  poeti :   “Se nuk dashuroja as unë , as ti,/  Po dashuronte dashuria…” U bënë edhe miq të poetëve pleqtë atë ditë. Mos u çuditni që kujtuan edhe ata Dashurinë e parë! Që ishte bërë njëmijë herë më e madhe tani kur zonjat e tyre te dera i përcillnin e te dera i prisnin po me atë padurim e gdhinin netët kur ata ankoheshin se iu dhimbnin këmbët nga udhët e gjata të jetës… Fjalët iu mblodhën në grykë si një lumë që i vë përpara një digë. Edhe pse e mbanin veten si Kapedanë te Fjalës. Mos vallë iu kishte ardhur të këmbët e te sytë Dashuria e parë?  Si ca sy agimi a një buzëqeshje e përflakur muzgu?… U përqafuan vëllazërisht, edhe pse do të takoheshin prapë të nesërmen. Edhe pse do ta porosisnin prapë kafenë e tyre të mëngjesit aty, para Tomorit… Ndoshta… I mundonte prapë ajo pyetje, por të dy e kishin kuptuar se dashuria nuk ka moshë. Dashuria do të rronte shumë më tepër edhe se ata që dukej se ishin atë mëngjes si Mbretër të pakurorëzuar të Dashurisë njerëzore…


Në rrugë kishte njerëz. Makina. Pajtona nusesh e fëmijë me libra e lodra. Fshesarë. Pleq që mbanin në duar nipërit e mbesat. Ndërtues që kishin harruar mistritë në ca sirtarë të pluhurosur. Aktorë e poetë. Mësues letërsie e pushtetarë që iu gëzoheshin kolltukëve dhe trokitjeve të dyerve të zyrave nga hallexhinjtë që harronin një çast se kishin lindur nga këta njerëz të thjeshtë e një ditë, prapë mes tyre do të futeshin, paçka se do të bëheshin nostalgjikë ose mburravecë në tavolinat e kafeneve apo para grave të tyre mbrëmjeve. Paçka se do të kërkonin një dritë dashurie që s’do ta gjenin kurrë si Kolombë modern as nën rrezet e diellit.  Për turpin e dhimbjen e atij qyteti ishin shtuar shumë, shumë duartrokitësit e dyerve që bëheshin edhe më luksoze nga viti në vit. Kalonte një fshatar me ca fidanë ulliri në duar. Një kompozitor i njohur me një partiturë kënge në çantën e tij të vjetër të pandërruar prej vitesh dhe një piktor që mbante në duar pikturën e pambaruar të Mangalemit në telajon e bardhë. Mbase i mungonin bojërat e duhej të shiste pikturën e fundit për t’i blerë të tjerat që i duheshin… Kalonte Dashuria  që më tepër se të tjerët, sfidonte edhe vetveten. Por jo moshën e saj.          

Agim Mehqemeja

Gjurma e këpucës

Atë ditë, meqë kisha një veshje sportive, mendova se më shkonin më mirë këpucët me takë të gjerë.


Nga nxitimi, vendosa këmbët mbi mbulesën e krevatit për t’i lidhur këpucët shpejt e shpejt dhe harrova t’i shkundja gjurmët, se shoqja e dhomës s’po duronte duke më pritur.


Zhurma e takave lajmëroi largimin tonë.


Dolëm jashtë gjithë gëzim për të shetitur bregut të detit. Ishte mëngjesi i ditës së dytë që qëndronim në Sarandë.


Kur ecnim rrugës, tërhiqnim vëmendjen e shetitorëve. Ishim të panjohur për ta. Qëndruam në breg të detit mbi një shkëmb dhe e u krodhëm në përsiatjet e rastit. Na bëri përshtypje pasqyra e detit. Ishte aq e qetë dhe e shndritshme. Një det që ndillte prehje. Përtej dukeshin ishujt grekë. Pranë tyre kalonte një vapor. Mbetëm një kohë të gjatë pa këmbyer asnjë fjalë. Ishte një qetësi që ndillte furtunë. Të paktën kështu kishim dëgjuar. 


Kur u kthyem për drekë, kolektivin e gjetëm të shqetësuar. Seketari i partisë ishte handakosur dhe i shikonte të gjithë në sy gjoja në kërkim të fajtorit që nuk deshi ta shfaqte para kohe.


Si  erdhën të gjithë, na mblodhën në një nga mjediset e katit ku kishim zënë dhomat e fjetjes.


Në ballë të kolektivit doli si një skifter në pritje të kapjes së gjahut, ai, sekretari i partisë.


Zgjodhi qëndrimin e duhur, si zakonisht, dhe nisi një leksion të gjatë për moralin që duhej të karakterizojë çdo kolektiv punonjësish. Më pas e vuri theksin me forcë te ndëshkimet e rënda që e prisnin çdo shkelës të këtij morali…


Të gjithë e ndiqnin me vëmendje pa e kuptuar se ku kërkonte të dilte. Si na i nguli sytë dhe si lëpiu buzët duke menduar se ishte para një pjate të shijshme që e kishte përpara, më në fund, e zbërtheu gojën:


- A nuk ju porosita që në dhomat e vajzave të mos shkelte këmbë djalë? Nuk ju porosita? Hë, flisni! Por ju nuk ma dëgjuat fjalën. Në një nga dhomat e vajzave janë gjetur gjurmë këpucësh të një djali. Vajzat i njohim. Tani duam të dimë se cili është djali që na ka cënuar moralin tonë!


Kishin disa dhoma dyshe me vajza. Ne shikonim me habi njëra-tjetrën dhe nuk po i jepnin dot udhë hamendjeve të sekretarit.


Ai na i nguli sytë ne të dyjave, mua dhe shoqes sime. Na u duk në ato çaste si ai skifteri që kishte rënë në preh dhe po priste nga çasti në çast të na gllabëronte. Si u ngop me atë vështrim grabitqari, na u drejtua:


- Kush banon në dhomën 240?


- Unë dhe shoqja ime,- iu përgjigja me shumë habi.


- Epo na trego me cilin mashkull kemi qenë në dhomë?- u hakërrua sekretari.


- Me asnjë.


- Thua ti kështu, por ne, dhe vigjilencës sonë, nuk na i hedhni dot. Ne kemi gjetur gjurmët e këpucëve dhe shumë shpejt kemi për ta zbuluar të vërtetën që fshihet pas atyre gjurmëve.


- Ejani t’i shikojmë ato gjurmë,- iu drejtova e revoltuar, e sigurtë tani në fundin e kësaj komedie. 


- Ju të tjerër prisni këtu. Me mua do të vijnë këto dy shoqet dhe përgjegjësi i grupit. Përgjigjen do t’jua japim së shpejti.


Ai u nis përpara, ne e ndoqëm nga pas duke menduar si do ta ndiente veten sekretari kur të merrte vesh të vërtetën.


Na urdhëroi të hapnim derën.


Hyri para nesh dhe na tregoi me gisht duke uluritur gjurmën e këpucës mbi mbulesë. Si e lashë të kënaqej për disa sekonda, hoqa këpucën dhe ia vura para syve:    


- Ja, ky është djali që na ka hyrë në dhomë!


Atij sikur i ra rrufeja mbi kokë. Nuk e deshi veten. Tani do të bëhej edhe gazi i botës.


E lamë të jargavitur dhe dolëm. Si ua treguam të vërtetën shokëve që po na prisnin, shpërtheu një e qeshur sa ngriti në këmbë edhe personelin e hotelit.


Sekretari mbeti i mbyllur në dhomë duke vështruar me sytë gjak atë gjurmë të mallkuar.


Agim Mehqemeja
Basketboll 
Ka ndodhur edhe kështu

Ka ndodhur që për ndonjë sportist, trajner, gjyqtar apo veprimtar sporti të mos shkruhet duke e lënë  në “harresë”, edhe pse disa prej tyre kanë qenë me të ardhme e cilësorë dhe kanë patur meritë në rezultatet që kanë arritur ekipet e tyre në veprimtari kombëtare. Këta zor se  e kanë parë emrin në gazeta.


Sigurisht, për mua dhe të tjerë kjo dukuri le të jetë edhe një autokritikë. Këtë dukuri të kaluar sot po e argumentoj me një shembull, me basketbollistin e “Tomorit” Petrit Muhadri (Shala).


Pa dashur të zbeh autokritikën, këtë basketbollist shtatlartë me reflekse, qartësi taktike e rezultate në tabelë, shpesh e shihnim edhe në stol apo të aktivizohej në kohë më pak sa duhej. Shpesh kur kanë ardhur ekipe në Berat, trajnerëve dhe basketbollistëve u ka rënë në sy mosaktivizmi i duhur i Petritit dhe këtë përshtypje ata na i  kanë vënë në dukje.


Me sukses Petriti është aktivizuar në një klub sportiv në Gjermani ku është dalluar si basketbollist midis shtatlartëve dhe cilësorëve, sidomos për nivelin dhe shënimin e koshave.

Atletikë
Gazmenti në prag të dy veprimtarive ndërkombëtare

I vetmi atlet i “Tomorit” Gazment Shehu përfaqëson vendin në veprimtari ndërkombëtare. Për Gazin lexuesit e “Lajmëtarit” janë njohur me rezultatet e mira të këtij atleti në veprimtari kombëtare e ndërkombëtare në vitin e kaluar.


Tashmë atleti i vetëm i  “Tomorit”, është në prag të dy veprimtarive të atletikës: ultramaratona ndërkombëtare që do të zhvillohet në Podgoricë më 1 prill dhe krosi balkanik që do të zhvillohet në Sarandë më 9 prill.


Në bisedë me atletin beratas, ndër të tjera, më tha se kishte besim për të arritur rezultate të mira në  të dy këto veprimtari ndërkombëtare dhe këtë e argumentonte me treguesit më të mirë që ka arritur në stërvitje në prag të veprimtarive.


Le të shpresojmë!

20 vjet më parë

Gjatë punës në arkivin e sportit, u ndala te një foto që më zgjoi kujtime të këndshme. Është foto e  vitit 1986, pra, 20 vjet më parë, foto fituese e çmimit të parë në Konkursin Kombëtar të fotografisë sportive artistike me diçiturë: “Rreptësia e gjyqtarit.”


Kureshtja më shtyti për të mësuar se ku janë pas  20 vjetësh këta fëmijë që tashmë janë rritur.


Andri Ajazi në rolin e gjyqtarit është student në vitin e katërt në Tiranë. Është djali i radiologut Dilaver Ajazi.


Ilir Muzhaj në rolin e futbollistit që për ndërhyrje të rëndë ndëshkohet me kartelë të kuqe, është djali i sportdashësit më në zë të “Tomorit”, Bajram Muzhaj.


Kur shikoj këto foto me këta vogëlushë 5-vjeçarë, kënaqem se sa bukur ata i kanë luajtur rolet që unë u kam dhënë.


Mendoj se edhe ju, këtë vlerësim do të keni për këta vogëlushë.

Kërkesën e nxënësave e mirëprita

Disa nxënës të shkollës “Thimi Tani” pyetën mësuesin  Luftar Spahiu, përse nuk bëjmë edhe ne  karnavale? Ishte pyetje që e donte përgjigjen. Dhe Luftari u tha se është vetëm një nënvlerësim, por nuk u mjaftua me kaq, ndërkohë u nxit nga kjo  dëshirë e nxënësave dhe u tha:

- Gazetari sportiv Vlashi Pambuku njihet si specialist i lojërave popullore. Ai ka shkruar shpesh për karnavalet e Beratit, të Korçës, Shkodrës, madje edhe të punonjësve  italianë të Kuçovës në vitin 1940. Në vitin 2001 në festivalin mbarëkombëtar të lojërave popullore në Durrës loja “Karnavalet e Beratit” me autor Vlashin, zuri vendin e parë. Në emrin tuaj,- u foli Luftari,- t’i bëjmë kërkesë Vlashit për të na dhënë ndihmesë.

